Монгол Улсын Их Хурлын 2007 оны хаврын ээлжит чуулганы 06 дугаар сарын 06-ны өдөр (Лхагва гараг)-ийн нэгдсэн хуралдаан 15 цаг 30 минутанд Төрийн ордны чуулганы нэгдсэн хуралдааны танхимд  эхлэв.
УИХ-ын дэд дарга Д.Лүндээжанцан ирц, хэлэлцэх асуудлыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 76 гишүүнээс 46 гишүүн ирж, 60.5 хувийн ирцтэй байв. Үүнд:

Чөлөөтэй: Р.Бадамдамдин, Б.Батбаяр, Г.Батхүү, Ц.Баярсайхан, С.Баярцогт, С.Ламбаа, Д.Одхүү, С.Отгонбаяр, Ц.Сүхбаатар, Ц.Шаравдорж, З.Энхболд, Н.Энхболд; 

Өвчтэй: Б.Жаргалсайхан, Р.Раш; 

Тасалсан: Р.Амаржаргал, А.Бакей, Б.Батбаатар, Н.Батбаяр, Х.Баттулга, Э.Бат-Үүл, Д.Бат-Эрдэнэ, Л.Гантөмөр, Д.Ганхуяг, Р.Гончигдорж, Б.Мөнхтуяа, А.Мурат, К.Саираан, Я.Санжмятав, Ч.Содномцэрэн, Р.Эрдэнэбүрэн;

УИХ-ын даргыг огцруулах эсэх тухай (үргэлжилнэ) 


Хэлэлцэж буй асуудалтай холбогдуулан УИХ-ын даргын зөвлөх Б.Бат-Эрдэнэ, Д.Сандаг-Очир, УИХ-ын Тамгын газрын ерөнхий нарийн бичгийн дарга Н.Лувсанжав, ахлах зөвлөх Н.Цогтсайхан, зөвлөх Ч.Ариунхур, Төрийн байгуулалтын байнгын хорооны референт Д.Чагнаадорж нарын бүрэлдэхүүнтэй ажлын хэсэг байлцав.

УИХ-ын гишүүн Л.Гүндалай УИХ-ын даргыг огцруулах асуудлыг хэлэлцэх үед гадаадад томилолттой байсан тул хуралдаанд оролцож чадаагүй, УИХ-ын дарга Ц.Нямдоржийг огцортол УИХ-ын Чуулганы нэгдсэн хуралдааны ажиллагаанд оролцохгүй гэсэн горимын санал хэлэв.

УИХ дахь Ардчилсан намын зөвлөлийн ахлагч, УИХ-ын гишүүн Л.Гансүх “УИХ-ын тухай хуулинд УИХ-ын даргыг огцруулах асуудлыг нууц санал хураалтаар шийдвэрлэхээр заасан хэдий ч УИХ дахь Ардчилсан намын зөвлөлийн гишүүд огцруулах тухай саналаа илээр гаргаж байгаа тул УИХ-ын чуулганы хуралдааны дэгд заасны дагуу Ардчилсан намын зөвлөлийн гишүүдийг эсрэг санал өгсөнд тооцох ёстой гэдгийг анхааруулж байна” гэсэн дүгнэлтийг уншиж танилцуулав. 


УИХ дахь Ардчилсан намын зөвлөлөөс гаргасан дүгнэлттэй холбогдуулан УИХ-ын дэд дарга Д.Лүндээжанцан, УИХ-ын гишүүн Д.Идэвхтэн нарын асуусан асуултанд УИХ дахь Ардчилсан намын зөвлөлийн ахлагч, УИХ-ын гишүүн  Л.Гансүх, УИХ-ын Тамгын газрын ерөнхий нарийн бичгийн дарга Н.Лувсанжав нар хариулж, тайлбар хийв. 


15 цаг 50 минутад УИХ дахь Ардчилсан намын зөвлөлийн ахлагч, УИХ-ын гишүүн Л.Гансүх УИХ-ын чуулганы нэгдсэн хуралдааныг орхин гарав. 

УИХ-ын гишүүн М.Энхсайхан, Ц.Дамиран нар УИХ дахь Ардчилсан намын зөвлөлийн дүгнэлттэй холбогдуулан санал хэлэв. 


16 цаг 11 минутад УИХ-ын гишүүн Л.Гүндалай чуулганы нэгдсэн хуралдааныг орхин гарав.


Улсын Их Хуралд суудал бүхий намуудын төлөөлөл болох УИХ дахь МАХН-ын бүлгийн дарга, УИХ-ын гишүүн Д.Идэвхтэн, Иргэний Зориг намын дарга, УИХ-ын гишүүн С.Оюун, Эх орон намын дарга, УИХ-ын гишүүн Б.Эрдэнэбат, Үндэсний шинэ намын дарга, УИХ-ын гишүүн Ж.Наранцацралт, Ард түмний намын дарга, УИХ-ын гишүүн Л.Гүндалай нар санал хураалт явуулах талаар санал хэлэв. 


УИХ-ын дэд дарга Д.Лүндээжанцан Улсын Их Хурлын чуулганы хуралдааны дэгийн “30.2.6.Үндсэн хуулийн зөрчилд холбогдсон албан тушаалтан санал хураахын өмнө Нэгдсэн хуралдаан дээр  10 минутаас илүүгүй хугацаанд үг хэлж болно” гэж заасны дагуу үг хэлэх зөвшөөрөл өгсөн боловч УИХ-ын дарга Ц.Нямдорж үг хэлээгүй болно.

Монгол Улсын Их Хурлын тухай хуулийн  “10.3.Улсын Их Хурлын даргыг чөлөөлөх, огцруулах асуудлыг Төрийн байгуулалтын байнгын хорооны санал, дүгнэлтийг үндэслэн нэгдсэн хуралдаанаар хэлэлцэж хуралдаанд оролцсон гишүүдийн олонхийн саналаар, нууц  санал хураалтаар шийдвэрлэнэ” гэж заасны дагуу нууц санал хураалт явуулах ажлыг зохион байгуулах, дүнг илтгэх комиссыг байгуулав.


Санал хураалт явуулах ажлыг зохион байгуулах, дүнг илтгэх комиссыг 5 хүний бүрэлдэхүүнтэйгээр байгуулъя гэсэн горимын саналыг УИХ-ын гишүүн Д.Идэвхтэн гаргав.


Д.Лүндээжанцан: Санал хураалт явуулах ажлыг зохион байгуулах, дүнг илтгэх комиссыг 5 хүний бүрэлдэхүүнтэй байна гэсэн саналыг дэмжье.


Зөвшөөрсөн 
42


Татгалзсан 

  1


Бүгд 


43


97.7 хувийн саналаар дэмжигдлээ.


УИХ-ын гишүүн Д.Идэвхтэн УИХ-ын гишүүн Ч.Раднаа, Т.Бадамжунай, Ж.Гүррагчаа нарыг, УИХ-ын гишүүн Ж.Наранцацралт УИХ-ын гишүүн Ж.Батхуягийг, УИХ-ын гишүүн Б.Эрдэнэбат УИХ-ын гишүүн Ц.Жаргалыг тус тус Санал хураалт явуулах ажлыг зохион байгуулах, дүнг илтгэх комиссын бүрэлдэхүүнд нэр дэвшүүлэв.


УИХ-ын дэд дарга Д.Лүндээжанцан УИХ-ын гишүүн С.Оюун, М.Зоригт нарын нэрийг дэвшүүлсэн боловч УИХ-ын гишүүн С.Оюун, М.Зоригт нар оролцохгүй гэдгээ мэдэгдэв.


Д.Лүндээжанцан: УИХ-ын гишүүн Ч.Раднаа, Т.Бадамжунай, Ж.Гүррагчаа, Ж.Батхуяг, Ц.Жаргал нарыг Санал хураах комиссын гишүүнд оруулъя гэсэн саналыг дэмжье.


Зөвшөөрсөн 
36


Татгалзсан  

  8


Бүгд 


44


81.8 хувийн саналаар дэмжигдлээ.


УИХ-ын дэд дарга Д.Лүндээжанцан   Монгол Улсын Их Хурлын 2007 оны 6 дугаар сарын 6-ны өдрийн  Санал хураах комисс байгуулах тухай тогтоолын төслийг УИХ-ын гишүүдэд уншиж танилцуулав. 


Д.Лүндээжанцан:  Санал хураах комисс байгуулах тухай УИХ-ын тогтоолыг баталъя.


Зөвшөөрсөн 
35


Татгалзсан 

  8


Бүгд 


43


81.4 хувийн саналаар батлагдлаа.

Санал хураах комиссын гишүүдээр томилогдсон УИХ-ын гишүүд УИХ-ын Чуулганы хуралдааны танхимын зүүн талд байрлах ажлын хэсгийн ширээнд сууцгааж комиссын хурлаа хийв.


Санал хураах комиссын даргаар УИХ-ын гишүүн Ж.Гүррагчаа, нарийн бичгийн даргаар УИХ-ын гишүүн Ж.Батхуяг нарыг сонгож, УИХ-ын гишүүн Ц.Нямдоржийг Улсын Их Хурлын даргын албан тушаалаас огцруулах эсэх асуудлаар нууц санал хураалт явуулах журам, саналын хуудасны загварыг хавсралтаар батлах гэсэн Санал хураах комиссын тогтоолыг  комиссын дарга Ж.Гүррагчаа уншиж танилцуулав. 


УИХ-ын дэд дарга Д.Лүндээжанцан Чуулганы хуралдаанд оролцсон гишүүдийн тоогоор дүн гарах учраас Улсын Их Хурлын гишүүдийг хуралдаандаа орж ирж санал хураалтандаа идэвхтэй оролцохыг хүсэв. 

Санал хураалт явуулах комиссын гишүүн, УИХ-ын гишүүн, Ч.Раднаа саналын хайрцгийг дэлгэн үзүүлж, лацдан индрийн өмнө байрлуулсан жижиг ширээн дээр тавив.

Санал хураалт явуулах комиссын гишүүн, УИХ-ын гишүүн Т.Бадамжунай Улсын Их Хурлын гишүүдийн нэрсийг цагаан толгойн үсгийн дарааллын дагуу нэг бүрчлэн дуудав.

Хуралдаанд оролцож буй УИХ-ын гишүүн  Ч.Авдай, Г.Адъяа, Д.Арвин, Ц.Батаа, Су.Батболд, Сүх.Батболд, Б.Бат-Эрдэнэ, Н.Баяртсайхан, Р.Буд, Т.Ганди, Ц.Дамиран, Д.Дондог, Д.Дэмбэрэл, Г.Занданшатар, М.Зоригт, Д.Идэвхтэн, Д.Лүндээжанцан, Ц.Мөнх-Оргил, Ж.Наранцацралт, Ц.Нямдорж, Р.Нямсүрэн, Д.Одбаяр, Л.Одончимэд, С.Оюун, Т.Очирхүү, Л.Пүрэвдорж, М.Сономпил, Д.Туяа, Д.Тэрбишдагва, Ч.Улаан, У.Хүрэлсүх, А.Цанжид, Ц.Цэнгэл, Б.Цэрэнбалжир, М.Энхболд, М.Энхсайхан, Ө.Энхтүвшин, Б.Эрдэнэбат, Б.Эрдэнэсүрэн нарын нэрсийг дуудаж санал хураалтыг өгүүлсний дараа санал хураах комиссын гишүүд УИХ-ын гишүүн Ж.Гүррагчаа, Т.Бадамжунай, Ж.Батхуяг, Ц.Жаргал, Ч.Раднаа нар Улсын Их Хурлын чуулганы хуралдааны танхимын  зүүн хойд буланд тусгайлан  зассан  хаалтны цаана  орж  саналын хуудсыг бөглөн, индрийн өмнөх ширээн дээр байрлуулсан саналын хайрцагт  хийв.

Санал хураах комиссын гишүүн, УИХ-ын гишүүн Ч.Раднаа саналын хайрцгийн дэргэд зогсч хяналт тавив.


Санал хураах комиссын дарга Ж.Гүррагчаа Монгол Улсын Их Хурлын чуулганы хуралдааны дэгийн 2.7, 2.8, 2.9, 2.10 дахь заалтуудыг уншиж танилцуулав. 


Санал хураалтанд хүрэлцэн ирээгүй 18 гишүүний нэрсийг Санал хураах комиссын гишүүн, УИХ-ын гишүүн Т.Бадамжунай хоёр удаа уншиж, санал хураалтанд оролцохыг урив. 

Санал хураах комисс санал хураах үйл ажиллагааг 17 цаг 06 минутад хааж,  17 цаг 07 минутад  саналын хайрцгийг задалж, 17 цаг 20 минут хүртэл саналын хуудсыг тоолов.

Санал хураах комиссын дарга, УИХ-ын гишүүн Ж.Гүррагчаа Санал хураах комиссын дүнг танилцуулж, “Санал хураах хайрцгийг нээхэд 44 хуудас гарсан ба хүчинтэй 44 хуудас, хүчингүй хуудас байсангүй. Санал хураах хуудсыг дэмжинэ, дэмжихгүй гэсэн санал тус бүрээр нэг бүрчлэн тоолж гаргахад дэмжинэ гэсэн саналын хуудас 30 ширхэг буюу санал хураалтанд оролцсон нийт гишүүдийн 68.18 хувь, дэмжихгүй гэсэн саналын хуудас 14 ширхэг буюу санал хураалтанд оролцсон нийт гишүүдийн 31.82 хувь байв. УИХ дахь Ардчилсан нам, Ард түмний намын удирдлагуудын тавьсан саналыг УИХ-ын гишүүд УИХ-ын Чуулганы нэгдсэн хуралдаанаар хэлэлцэж шийдвэрлэх нь зүйтэй гэсэн саналыг оруулж байна” гэж танилцуулав.

Санал хураалтын дүнтэй холбогдуулан УИХ-ын гишүүн С.Оюун асуулт асууж, УИХ-ын дэд дарга Д.Лүндээжанцан хариулав. 

УИХ-ын дарга Ц.Нямдорж “…Энэ тооллогын комиссын дүнг хүндэтгэж байна, хуулийн зөрчилтэй юм болчихлоо. Гэхдээ тэр Ардчилсан намын 17 гишүүний тоог оруулаад дүнгээ гаргаад тогтоолоо батлахыг би хүсч байна…, харамсалтай нь Ардчилсан намын зөвлөлийн гишүүд хуулийн энэ илэрхий заалт дээр өөр байр суурь баримталлаа. Нөхцөл байдал ийм байгаа учраас тэр 18 хүнийхээ саналыг оруулж тооцоод тооллогынхоо дүнг гаргаад асуудлаа дуусгавал яасан юм бэ. Би энэ албыг хашиж байгаагийн хувьд ийм санал оруулж байна” гэсэн санал хэлэв.

УИХ-ын гишүүн Л.Гүндалай 17.25, УИХ-ын гишүүн Л.Гансүх 17.27 цагт хуралдааны танхимд орж ирэв.

Дээрх саналтай холбогдуулан УИХ-ын гишүүн Д.Дондог, Л.Гүндалай, Л.Гансүх, М.Энхсайхан нар санал хэлж, УИХ-ын гишүүн Ө.Энхтүвшин асуулт асууж, ажлын хэсгээс УИХ-ын Тамгын газрын ерөнхий нарийн бичгийн дарга Н.Лувсанжав хариулав.

УИХ дахь МАХН-ын бүлгийн дарга, УИХ-ын гишүүн Д.Идэвхтэн “Тэгэхээр одоо хууль эрх зүйн ойлгомжгүй орчинд бид нар байна. Ойлгомжтой болцгоохын тулд хуулиа дахин сайн үзэх, харах шаардлагатай байна, Тамгын газар энэ чиглэлд бас Их Хуралд туслах хэрэгтэй байна, дахин хуулиудыг үзээч гэж. Тэгээд бид нар ярилцах шаардлагатай байна.” гэсэн санал гаргаж УИХ дахь МАХН-ын бүлэг 2007 оны 6 дугаар сарын 7-ны 10.00 цаг хүртэл завсарлага авснаа мэдэгдэв.

Хуралдаан 17 цаг 45 минутанд өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ
Товч тэмдэглэл нэгтгэсэн:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 6 ДУГААР САРЫН 6-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 30 минутанд эхлэв.

Д.Лүндээжанцан: - Гишүүд хуралдаандаа ирье. Ирцэндээ ороорой. Горимын саналаас өмнө энэ хуралдаанаа нээчихье. 


УИХ-ын гишүүдийн өдрийн амгаланг айлтгая. УИХ-ын 39 гишүүн хуралдаанд хүрэлцэн ирсэн байна, одоогийн байдлаар. Ирц 51.3 хувь байна. УИХ-ын 2007 оны хаврын чуулганы 6 дугаар сарын 6-ны өдрийн нэгдсэн хуралдаан нээснийг мэдэгдье. Өнөөдрийн чуулганы нэгдсэн хуралдааны хэлэлцэх асуудлыг танилцуулъя. 


Нэг.УИХ-ын даргыг огцруулах эсэх тухай асуудал байна. Үргэлжилнэ. Дараа нь Хохирлыг эргэн төлөгдөх нөхцлөөр барагдуулах тухай хуулийн төсөл, хэлэлцэх эсэх. Дараа нь Монгол Улсын 2006 оны төсвийн гүйцэтгэлийг батлах тухай УИХ-ын тогтоолын төсөл, нэг дэх хэлэлцүүлэг. Дараа нь Гаалийн тухай, Гаалийн тариф, гаалийн татварын тухай хуулийн төсөл, хэлэлцэх эсэх. Эрдэс баялгын салбарыг 2015 он хүртэл хөгжүүлэх талаар төрөөс баримтлах бодлого батлах тухай УИХ-ын тогтоолын төсөл хэлэлцэх эсэх. Үйлдвэрлэл, технологийн паркийн тухай болон холбогдох бусад хуульд нэмэлт, өөрчлөлт оруулах тухай хуулийн төсөл, хэлэлцэх эсэх. Агаарын бохирдлыг бууруулах талаар хэрэгжүүлэх зарим арга хэмжээний тухай УИХ-ын тогтоолын төсөл, анхны хэлэлцүүлэг. Хоршооны тухай хуулийг дагаж мөрдөх журмын тухай хуулийн төсөл, хэлэлцэх эсэх гэсэн асуудлууд оруулж байна. 


Хэлэлцэх асуудал дээр өөр санал бий юу? Алга байна. Л.Гүндалай гишүүн та эхлээд юунд, Л.Гүндалай гишүүнийг сонсоё. Горимын саналыг. 


Л.Гүндалай: - Тэгэхээр Ард түмний намын төлөөлөл сая гадаадад чөлөөтэй байж байгаад ирсэн л дээ. Тэгээд Их Хурлын даргын энэ асуудлыг нь авч хэлэлцэх үеэр байгаагүй. Тэгээд бид бас саналаа хэлэх нь зүйтэй. 


Нэгэнт Үндсэн хуулийн цэцийн шийдвэр гарсан. УИХ-ын дарга Ц.Нямдорж хууль зөрчсөн нь тогтоогдсон. Тэгээд одоо энэ хууль зөрчснийгөө олонхиороо нийлж кноп дарж зөвтгөх гээд байгаа юм уу, намын эрх ашиг гэдгээр нэгийгээ хаацайлж өнгөрөх гээд байгаа юм. Хууль зөрчсөн л бол зөрчсөн. Монгол Улсад өнөөдөр жирийн иргэн бай, 


Д.Лүндээжанцан: - Л.Гүндалай гишүүн ээ, та горимынхоо саналыг хэл.


Л.Гүндалай: - Би горимынхоо саналыг хэлэх гэж байна шүү дээ. Хэлэх гэж л байна шүү дээ. Тэгэхээр Монгол Улсад жирийн иргэн бай, Их Хурлын дарга бай, Ерөнхийлөгч бай хэн ч ялгаа байхгүй хууль зөрчих юм бол адилхан л одоо хариуцлага хүлээдэг байх ёстой. Бид дээрээсээ эхэлж хариуцлага хүлээхгүй энэ мэтээр өнөөдөр ингээд энэ Их Хурлын даргын асуудлыг одоо олонхиороо нийлж кноп дарж шийднэ гэдэг ийм зүйл байж болохгүй ээ. Үүнийг Ард түмний нам хүлээн зөвшөөрөхгүй ээ. Ер нь Үндсэн хуулиа дээдэлдэг, ардчиллыг сахин хамгаалдаг хэн ч болов энийг бол ерөөсөө өршөөхгүй байх хэрэгтэй. 


Тийм учраас миний хэлэх гээд байгаа горимын санал бол ийм байна. Их Хурлын дарга Ц.Нямдорж өнөөдөр ингэж албан тушаалтайгаа зууралдаж, Монголд хууль байдаггүй гэдгийг харуулах гэж ийм буруу муухай үлгэр жишээ үзүүлж байхын оронд одоо шууд албан тушаалаасаа албан ёсоор сайн дураар татгалзах хэрэгтэй. Ийм байдлаар л бид энэ муухай зүйлээс гарч чадна. Монголд өнөөдөр хууль байдаг юм байна гэдгийг бас үзүүлж харуулж, үлгэр дууриалал болж чадна. Тийм учраас Ард түмний намаас ийм шаардлага тавьж байгаа юм. Ийм горимын санал тавьж байгаа юм. 


Энэ хурлын асуудлыг зогсоох хэрэгтэй. Ингэж одоо юуг нь хэлэлцэх гээд байгаа юм. Үндсэн хуулийн цэцийн шийдвэр, эцсийн шийдвэр гарчихаад байхад юу ярих гээд байгаа юм. Хэнийг авч, хаацайлж үлдэх гээд байгаа юм. Бид дээрээсээ эхлээд л хуулиа хүндэтгэхгүй юм бол өнөөдөр жирийн ард түмнийг хуулиа сахин биелүүлэх, хууль төрт, ийм эрх зүйт төр байна гэж харуулах, тэрний төлөө ажиллах тийм боломж байхгүй болж байна шүү дээ. Тийм учраас өнөөдөр албан тушаалаасаа зууралдаж, нүдээ ухаж өгөхөөс ч буцахгүй ийм байдалд байгаа энэ хүн, энэ хоцрогдсон этгээд, энэ хуучин коммунист арга барилтай нөхрийг ерөөсөө хүлээж авахгүй байхыг би бас бусад намуудад уриалж байна. УИХ-ын гишүүдэд уриалж байна. Яагаад гэвэл 


Д.Лүндээжанцан: - Л.Гүндалайгийн энэ санал бол горимын санал биш байна.


Л.Гүндалай: - Одоо би харин ахиад нэг санал хэлэх гэж байна. Яагаад гэвэл. Та битгий хүний үгийг таслаад бай л даа. 


Д.Лүндээжанцан: - Би хуулиараа л явж байна. 


Л.Гүндалай: - Би бас Их Хурлын гишүүнийхээ хэлэх үгийг хүндэтгэх хэрэгтэй шүү дээ. Би бас хуулийнхаа дагуу үгээ хэлж байна шүү дээ. Тэгээд л тийм биш байна, ийм биш байна гээд дээрээс хурал удирдахын оронд чинь. 


Д.Лүндээжанцан: - Би хуулиар ярьж байна шүү дээ. 


Л.Гүндалай: - Би гэсэн хууль ярьж байна шүү дээ. Өнөөдрийн чинь Монгол Улсын түүхэнд чухал жишиг, ийм.


Д.Лүндээжанцан: - Таны үг хэлэх эрх нээлттэй байгаа. Эрхийг чинь.


Л.Гүндалай: - Та хэрвээ дундуур ороогүй бол би дуусчих байлаа. Тэгэхээр миний хэлэх үг бол ийм байна. 


Д.Лүндээжанцан: - Горимын саналыг тасаллаа. Тэгэхээр байна шүү дээ, та байна шүү дээ, та эхлээд хуулиа уншчих. Одоо бид нар Байнгын хорооны санал дүгнэлтээс асууна. Байнгын хорооны санал, дүгнэлтээс 2 хүн асуух ёстой. Тэр 2 хүн асууж дууссаны дараагаар нам, эвслийн бүлэг дүгнэлт байвал уншина. Ардчилсан намын зөвлөл хэрвээ дүгнэлтээ уншсаны дараа тэрнээс асуулт хариулт явуулна. Үүний дараа гишүүд үгээ хэлнэ. Энд УИХ-д суудалтай намууд үгээ хэлнэ. Тийм учраас таны үг хэлэх болоод бүх эрх нээлттэй байгаа. Ийм учраас таны горимын санал бол яг горимын санал биш байна шүү дээ. Биш байна. Та яг горимынхоо саналыг хэл. 


Л.Гүндалай чи, горимынхоо саналыг л хэл та. Горимынхоо саналыг хэл л дээ. Горимын санал хэлэхгүй байна шүү дээ. Та бол байна шүү дээ намынхаа мэдэгдлийг горимын санал хэлнэ гээд намынхаа мэдэгдлийг уншиж байна. Тэр намын мэдэгдлээ ярих цаг танд байгаа. Ер нь намын мэдэгдэл л байна шүү дээ. Суугаад хэл. Горимынхоо саналыг л хэл. Л.Гүндалай 1 минут, горимын санал. 


Л.Гүндалай: - Авч л таараа шүү дээ. Тийм юм байхгүй. 1 минутаа өгөөрэй. Тэр хугацаа нь явахгүй байна шүү дээ. Гарга л даа. Хугацаагаа гарга л даа. Тэгэхээр Ц.Нямдорж дарга бол өөрөө огцрох өргөдлөө өг өө. Арай хэтэрч байна шүү дээ. Монгол Улсын хууль, Үндсэн хуулийг уландаа гишгэж дуусч байна шүү дээ, нөхөр. Ийм байж болохгүй шүү дээ. Энэ чинь одоо Монгол Улсыг хуульгүй гэж харуулж байна шүү дээ. Гадаад дотоодод Монголыг юу гэж ойлгох юм. Монголын нэр төрийг аврахын тулд энэ хүн өнөөдөр албан тушаалаасаа огцрох ёстой. Би тэгж үзэж байгаа юм. Ер нь гадаад оронд бол ерөөсөө шууд огцорно шүү дээ, энэ чинь. Удаа дараа Үндсэн хуулийг зөрчөөд огцрохгүй сууж байгааг, хаацайлаад сууж байгаа энэ Их Хурал тарах ёстой. Тийм учраас Ард түмний нам энэ хуралд суухгүй ээ. Энэ Ц.Нямдорж гэдэг хүнийг бусад намтай хамтарч огцортол энэ УИХ-д суухгүй ээ. Өрөөндөө суулт хийнэ. 


Д.Лүндээжанцан: - Горимын санал биш байна шүү дээ. Байнгын хорооны санал дүгнэлттэй холбогдуулаад асуулт асуух гишүүд, Р.Гончигдорж гишүүн, Р.Эрдэнэбүрэн гишүүн нэрээ ирүүлсэн. Нэрээ татаж авч байна уу? Одоо нам, эвслийн бүлэг дүгнэлт байвал хэлж болно. Түрүүнд нь бол Л.Гансүх дарга Ардчилсан намын зөвлөл завсарлага авсан. Энэний үр дүн юу болсон, байр сууриа илэрхийлж, бас тайлбараа хэлэхийг хүсч байна, таниас. Ингээд дүгнэлтээ хэлнэ үү. 


Л.Гансүх: - Ардчилсан намын зөвлөлийн дүгнэлтийг уншъя. Тэгэхээр УИХ-ын дарга эрхэм гишүүд ээ, 

УИХ дахь Ардчилсан намын зөвлөл Монгол Улсын Үндсэн хуулийн Цэцийн 2007 оны 05 дугаар сарын 23-ны өдрийн их суудлын хуралдаанаар УИХ-ын дарга Ц.Нямдорж Үндсэн хууль зөрчсөн эсэх, түүнийг огцруулах үндэслэл байгаа эсэх тухай маргааныг хянан хэлэлцээд гаргасан 06 тоот дүгнэлтийг хэлэлцээд Монгол Улсын Их Хурлын тухай хуулийн 10.5-ын УИХ-ын даргыг чөлөөлөх огцруулах асуудлыг нам, эвслийн бүлэг хуралдаанаараа хэлэлцэж санал, дүгнэлт гарган нэгдсэн хуралдаанд танилцуулж болно гэж заасны дагуу дараахь дүгнэлтийг гаргаж байна. 


Монгол Улсын Үндсэн хуулийн цэцийн УИХ-ын дарга Ц.Нямдорж УИХ-ын бүрэн эрхэд удаа дараа халдаж Монгол Улсын Үндсэн хуулийн холбогдох заалтыг зөрчсөн үйлдэл нь түүнийг УИХ-ын даргын албан тушаалаас огцруулах үндэслэл болно гэсэн 2007 оны 05 дугаар сарын 23-ны өдрийн 06 тоот дүгнэлт нь Үндсэн хуулийн цэцийн эцсийн шийдвэр учраас УИХ дахь Ардчилсан намын зөвлөлийн гишүүд Монгол Улсын Үндсэн хуулийн 14.1-ийн Монгол Улсад хууль ёсоор оршин суугаа хүн бүр хууль шүүхийн өмнө эрх тэгш байна. Мөн хуулийн 17.1.1-ийн Үндсэн хууль, бусад хуулийг дээдлэн хүндэтгэж, сахин биелүүлнэ. Монгол Улсын Их Хурлын тухай хуулийн 11.1.1-ийн УИХ-ын дарга УИХ-ын үйл ажиллагаанд Үндсэн хууль, бусад хуулийг сахин биелүүлэх ажлыг зохион байгуулна гэсэн заалтыг иш үндэс болгон УИХ-ын дарга Ц.Нямдоржийг албан тушаалаас нь огцруулах нь зүйтэй гэж үзэж байна. 


УИХ-ын дарга Ц.Нямдоржийг огцруулах эсэх тухай Төрийн байгуулалтын байнгын хорооноос гаргасан санал, дүгнэлтээс харахад эрх баригч намууд Ц.Нямдоржийг УИХ-ын даргаас огцруулахгүй нь тодорхой байна. 


Иймд УИХ дахь Ардчилсан намын зөвлөлийн гишүүд санал нэгтэйгээр УИХ-ын дарга Ц.Нямдоржийг албан тушаалаас нь огцруулахыг зүйтэй гэж үзэж байгааг албан ёсоор мэдэгдэж байна. 


УИХ-ын тухай хуулинд УИХ-ын даргыг огцруулах асуудлыг нууц санал хураалтаар шийдвэрлэхээр заасан хэдий ч УИХ дахь Ардчилсан намын зөвлөлийн гишүүд огцруулах тухай саналаа илээр гаргаж байгаа тул УИХ-ын чуулганы хуралдааны дэгд заасны дагуу Ардчилсан намын зөвлөлийн гишүүдийг эсрэг санал өгсөнд тооцох ёстой гэдгийг анхааруулж байна. Анхаарал тавьсанд баярлалаа. 


Д.Лүндээжанцан: - Л.Гансүх дарга дүгнэлтээ хэллээ. Ардчилсан намын зөвлөлийн дүгнэлтээс асуух асуулттай гишүүд асуултаа асууя. Саяын бүлгийн дүгнэлт. 


Байнгын хороо, намын бүлгийн дүгнэлттэй холбогдуулж асуулт асууж болдог л доо. Тэгэхээр би асуулт байна л даа, жишээ нь эхлээд. Жишээ нь, ингээд эсрэг санал өгөх саналтай байна гээд. Их Хурлын тухай хуулинд нууцаар санал хураана гэсэн тохиолдолд Ардчилсан намын зөвлөлийн гишүүн 25 гишүүн одоо эсрэг саналтай байгааг оруулж өгнө үү гэж яриад байгаа юм. Тийм санал дүгнэлтэнд гарах шиг боллоо шүү дээ. 


Л.Гансүх: - Ардчилсан намын дүгнэлтээ. Бид бол юу вэ гэхээр Зөвлөлийн дүгнэлтээр 100 хувийн саналаараа бид энэ Ц.Нямдоржийг огцруулна гэдгээ илээр хэлж байгаа юм. Яагаад. Нэгдүгээрт, Их Хурлын дэгэд нууцаар гэсэн ч гэсэн бид бол санал өгч байгаа улсууд бол илээр өгч болно. Санал өгч байгаа улсууд өөрсдөө илээр өгч болно шүү дээ, нэг. 


Нөгөө талаас юу вэ гэхээр энэ Их Хурлын даргыг энэ нууцаар явуулж байгаа санал хураалтын үр дүнд Ардчилсан нам энд, өөрөөр хэлбэл илээр оролцож байгаагаараа, өөрөөр хэлбэл Их Хурал, хэрвээ одоо энэ Байнгын хорооны санал, дүгнэлтээс эрх баригч намууд Их Хурлын даргыг авч үлдэх гээд байна шүү дээ. Тэгэхээр Их Хурал авч үлдээгүй юм шүү. Энэ бол эрх баригч намууд, МАХН ба бусад эрх баригч намууд авч үлдэж байгаа юм шүү гэдгийг харуулахын тулд бид нар энэ санал хураалтанд илээр огцруулна гэдгээ хэлээд оролцохгүй гэж байгаа юм. Огцруулна гэдгээ. Өөрөөр хэлбэл та нар тэгэхдээ энийг бол эсрэг санал өгснөөр Дэгийн хуулийн дагуу эсрэг санал өгснөөр авах ёстой. 


Д.Лүндээжанцан: - Тэгэхээр дэг бол УИХ-ын тогтоолоор батлагдсан. УИХ-ын хуулийн 10.3-т бол УИХ-ын даргыг чөлөөлөх, огцруулах асуудлыг хуралдаанд оролцсон гишүүдийн нууцаар санал хурааж, олонхийн саналаар шийдвэрлэнэ гэж заасан байгаа. Тэгэхээр нууц санал хураалт гэдэг бол өөрөө ардчиллын бас нэг том институтци, ойлголт байдаг. Яахаараа нууцаар гэж органик хуульд ингэж заасан юм бэ гэхээр зэрэг хэрвээ намууд нь одоо, танай намын гишүүд дотроо зарим нь нууцаар санал өгвөл одоо өөрийнхөө бодол санааг Их Хурлынхаа даргыг өөрсдөө бие даан шийдвэрлэх эрхийг, одоо огцруулах эрх, эс үлдээх асуудал үлдсэн учраас энэ эрхэнд Ардчилсан намын зөвлөл гишүүдийнхээ бүрэн эрхэнд халдаж байна гэж үзэж болох уу, үгүй юу? Нууц санал хураалтыг заавал илээр 25 хүн өгнө гэснээрээ одоо Их Хурлын гишүүний бүрэн эрхэд халдаж байгаа хэрэг болж байгаа юм биш үү. 


Л.Гансүх: - Үгүй ээ. Бид нар өөрөөр хэлбэл УИХ дахь Ардчилсан намын зөвлөлийн гишүүд өөрсдийн зөвлөлийн хурлаар бүгд байж байгаад энэ шийдвэрийг гаргасан, нэгдүгээрт. 


Хоёрдугаарт юу вэ гэхээр, би танд хэлж байна шүү дээ. Нууцаар санал хураана гэдэг бол эрхийг нь нээж өгч байгаа. Нууцаар өгөх эрхийг нь. Тэрийгээ илээр өгөх асуудал бол гишүүний хувийн эрхийн асуудал. Тийм учраас энэ дээр ямар нэгэн ардчилал зөрчсөн асуудал байхгүй. 


Хоёрдугаарт, та Их Хурлын хуулиараа ийм байна. Дэг нь ер нь хамаагүй ээ гэж хэлж болохгүй шүү дээ. Их Хурлын хуулинд ч, дэг нь ч адил тэгш эрхтэй үйлчлэх ёстой. Тийм учраас дэгээр бол бид нарын санал бол.


Д.Лүндээжанцан: - Дэг нь бол ил санал хураалтыг зохицуулсан дэг байгаа. Их Хурлын хуулинд яг энэ заалтыг бол нууц санал хураалтаар яасан. Таны энэ дээр яг адилтгаж үзэхэд Ерөнхийлөгчийн сонгуульд оролцож байгаа хэн нэгэн иргэн би яг ил өгнө гээд байвал одоо зөвшөөрөх үү, үгүй юу? Их Хурлын гишүүний сонгуульд Их Хурлын сонгуульд оролцож байгаа сонгогч иргэн би ил өгнө өө гээд ингээд дайраад байвал бид өгүүлдэггүй шүү дээ. Ийм учраас энэ асуудал бол үнэхээр одоо яг логикийн хувьд эрх зүйн зөрчилтэй. Танай дүгнэлтэнд байгаа санал бол зөрчилтэй байна. 


Л.Гансүх: - Би танд наадахыг чинь хэлж байна шүү дээ. Өнөөдөр Үндсэн хууль зөрчсөн гээд Үндсэн хуулийн цэц нь иргэд гомдол гаргаад, иргэдийн гомдлын дагуу Үндсэн хуулийн цэц энэ асуудал хоёр удаа авч хэлэлцээд, хоёр удаа Үндсэн хууль зөрчсөн гээд. Тэгээд энэ нь огцрох үндэслэл мөн гээд оруулаад ирчихээд байгаа энэ юм нь дээр нууц санал хураалтаар энэ шийдэх асуудлыг энэ эрх баригч намууд, Төрийн байгуулалтын байнгын хороон дээр авч гараад, энэ нь одоо Их Хурал дээр авч гарахаар ийм байдалтай байгаа тохиолдолд УИХ дахь Ардчилсан намын зөвлөлийн гишүүд бол энд тийм нууц санал хураалтанд орохгүй ээ. 


Бид нар бол өөрөөр хэлбэл энийг энэ эрх баригчид авч үлдэж байгаа шүү. Ардчилсан намынхан бол огцруулна гэдгээ хэлээд тэгээд энэ санал хураалтанд чинь ажиглагчаар оролцоно л гэж хэлж байгаа. Дэгээрээ бол энийг юу гэж баталж байгаа вэ гэхээр санал хураалтанд эсрэг санал өгснөөр тооцох ёстой шүү гэдэг дэгийг бид та нарт сануулж байгаа юм. 


Д.Лүндээжанцан: - Ардчилсан намын дүгнэлттэй холбогдсон асуудал явагдаж байгаа шүү дээ. Асуулт. Д.Идэвхтэн гишүүн. МАХН-ын бүлгийн ахлагч Д.Идэвхтэн. 


Д.Идэвхтэн: - Би энэ сая Л.Гансүх гишүүний хийсэн мэдээлэл, мэдэгдэлтэй холбогдуулж асуулт асууж байна л даа. Н.Лувсанжав бас давхар хариулмаар байна. Л.Гансүх гишүүн бас өөрөө хариулмаар байна. Тэгэхээр Ардчилсан намын энэ хотод байгаа, хуралд орох боломжтой гишүүд нь татгалзах санал өгөх юм байна л даа. Энийгээ илээр өгнө гэж мэдэгдэж байгаа юм байна. Тэгэхээр ирц, яг одоо хотод байгаа ирцээрээ тэр нэрсээ гаргаж өгч болдоггүй юм уу? Ийм ийм гишүүд Улаанбаатар хотод байна. Өнөөдрийн чуулганы хуралдаанд оролцох боломжтой байна. Ийм ийм гишүүд татгалзаж санал өгч байна гэж ярьж болдоггүй юм уу? 


Жишээлбэл, Өвөрхангайгаас сонгогдсон 3 гишүүн Өвөрхангайд томилолтоор явсан сураг гарсан. Ц.Баярсайхан гишүүн, С.Ламбаа гишүүн Германд явж байгаа сурагтай байсан. Тэгэхээр та нар одоо 25 гишүүнийхээ нэрийн өмнөөс ингэж яриад байж болж байгаа юм уу, үгүй юм уу гэдэг асуудал нэгдүгээр асуудал байна. 


Хоёрдугаарт, ингэж илээр одоо өгч байгаа гэж зөвлөлийн дарга нь мэдэгдэж байгаа нь тэр гишүүнийхээ өөрийнх нь бүрэн эрхэд халдаж байгаа хэлбэр биш юмуу? Нууцаар саналаа өгөх тэр эрхэд нь хэтэрхий бүдүүлгээр халдаж байгаа хэрэг биш юм у? Энэ дээр тайлбар өгөөчээ гэж. 


Н.Лувсанжав дарга бас Тамгын газрын Ерөнхий нарийн бичгийн даргын хувьд энэ чуулганы ирцийг бүрдүүлэх үүрэг бас давхар хүлээдгийн хувьд Ардчилсан намаас өнөөдөр Улаанбаатар хотод байгаа, энэ чуулганд оролцох боломжтой хэн хэн байгаа юм, хэн хэн чуулганд оролцох боломжгүй байгаа юм. Тэрийг бас чуулганы хуралдаанд мэдээлэл хийж өгөөчээ гэж хүсэх байна. 


Л.Гансүх: - Нэгдүгээрт юу гэхээр манай 17 гишүүн өнөөдөр өрөөндөө одоо сууж байна. Өрөөндөө бүгдээрээ сууж байгаа. Энэ ирц бол тэртээ тэргүй Их Хурлын шугамаараа бүртгэсэн байгаа шүү дээ. Энийг заавал надаас ирц асууж байх уг нь бол хэрэггүй шахуу байх. Уг нь 17 байгаа. Хөдөө томилолттой 4 хүн байгаа. Гадаадад томилолттой 4 хүн байгаа. Энд бүх улсууд бүгдээрээ өөрсдөө саналаа хэлсэн байгаа. Тийм. Тэрэн дээр та битгий эргэлз. 


Хоёрдугаарт юу вэ гэхээр, та чинь одоо яасан сүрхий ардчилагч болсон юм бэ дээ. Хүний өмнөөс их сүрхий санаа зовоод. Хүний санал өгүүлэхгүй гээд байгаа. Манай хэрвээ тийм хүн байгаа бол таньд ирээд хэлчихнэ биз дээ. Тэрэнд битгий санаа зов. Манайхан хоёрдугаар асуудалд орох гээд бүгдээрээ өрөөндөө хүлээгээд сууж байгаа. Бид нар харин энэ процесст чинь оролцохгүй ээ гэдгээ сая дүгнэлт дээрээ хэлчихлээ шүү дээ. 


Д.Лүндээжанцан: - Н.Лувсанжав, Тамгын газрын Ерөнхий нарийн бичгийн дарга хариулъя. 


Н.Лувсанжав: - Их Хурлын чуулганы хуралдааны дэгийг үндэслэж тайлбар хэлье гэж бодож байна. Тэгэхээр хуралдааны дэгийн хоёрдугаар зүйл дээр ямар тохиолдолд гишүүн хүндэтгэх шалтгаантайгаар оролцохгүй байгаа вэ гэдгийг тодорхойлсон байгаа. Ямар тохиолдолд одоо тасалсан бэ гэж тодорхойлсон байгаа. Жишээ нь одоо 2 дугаар зүйлийн, 2.8 дээр гишүүн өвчтэй байсан буюу өвчтэй хүн асарсан, гадаад дотоодод томилолтоор явсан, түүнчлэн хурал, семинарт зайлшгүй оролцох шаардлагатай байсан бол хүндэтгэх шалтгаантай гэж үзнэ. Эдгээр шалтгаан байхгүй бол хуралдаан тасалсанд тооцно гэж заасан байгаа. 


Тэгэхээр өнөөдрийн одоо 6 сарын 6-ны ирц ямар байна вэ гэвэл би Ардчилсан намын гишүүдийн нэрсийг хэлье. С.Баярцогт гишүүн Япон улсад явсан байгаа. Гадаадад. Б.Батбаяр гишүүн БНСУ-д явж байгаа. Ц.Баярсайхан, С.Ламбаа ХБНГУ-д явж байгаад, Д.Одхүү гишүүн Орхон аймагт орон нутагт томилолтоор ажиллаж байна. Р.Бадамдамдин, Г.Батхүү, З.Энхболд гишүүд Өвөрхангайд ажиллаж байгаа. Эдгээр гишүүд бол тодорхой хүндэтгэх шалтгаантайгаар явж байгаа хүмүүсээ гэж ирцийн мэдээнд орсон байна. 


Энэ дэгийн 2.9-д Үндсэн хуулийн тодорхой заалтыг илтэд зөрчсөн асуудал хэлэлцсэн, эсвэл Үндсэн хуульд нэмэлт, өөрчлөлт оруулахыг эсэргүүцэхээс бусад шалтгаанаар гишүүн нам, эвслийн бүлэг хуралдаанд оролцохгүй байх буюу түүнийг орхиж гарахыг хориглоно гэсэн байгаа. Тэгэхээр зэрэг энд хоёр шалтгаан заагдсан байна. Энэ хоёр шалтгаан бол өнөөдрийн энэ хэлэлцэж байгаа асуудал, энд хамаарахгүй юмаа. Өөрөөр хэлбэл Их Хурлын тухай хуульд заасан асуудлыг Их Хурал бүрэн эрхийнхээ хүрээнд хэлэлцэж байгаа учраас энд Үндсэн хуулийг зөрчсөн асуудал хэлэлцэж байгаа гэж үзэхгүй. Өнөөдөр Үндсэн хуульд нэмэлт, өөрчлөлт оруулах тухай асуудал яригдаагүй. Ийм учраас ийм үндэслэлээр эсэргүүцэх ийм шалтгаан өнөөдөр алга байна. Ийм нөхцөлд нам, эвслийн бүлэг хуралдаанд оролцохгүй байх буюу түүнийг орхиж гарахыг хориглоно гэж заасан учраас оролцох ёстой юм. 


Оролцоно гэдэг маань юу гэсэн үг вэ гэвэл хуралдааны ирцэд бүртгүүлж хуралдаанд хэлэлцэх асуудлаар санал хураалт явуулах, санал хураалтад оролцох, тогтоол гарах ёстой бол тогтоолыг батлах ийм үйл ажиллагаанд оролцохыг хэлж байгаа юм. 


Энэ дэгийн 2.10-д зааснаар энэ дэгийн 2.9-д заасан, түрүүчийн шалтгаанаас бусад шалтгаанаар гишүүн хуралдаанд оролцоогүй буюу орхиж гарсан бол түүнийг хуралдаанд оролцож эсрэг санал өгсөнд тооцож санал хураалт явуулна гэсэн. Ийм л дэгтэй байгаа. 


Л.Гансүх: - Н.Лувсанжав дарга тодорхой хэлчихлээ шүү дээ. Би яг энэ дэгийн 2.10-ыг уншиж өгөх гэж байсан юм. Өөрөөр хэлбэл бид нар одоо ингээд хуралдаанд оролцоогүй тохиолдолд эсрэг санал өгсөнд тооцож, өөрөөр хэлбэл одоо нөгөө огцруулна гэдэг дээр санал өгсөн гэж тооцоорой гэдгийг бид энэ дүгнэлт дээр сануулсан байгаа. 


Хоёрдугаарт, энэ практикийг Ц.Нямдорж дарга зөндөө хэрэглэсэн шүү дээ бид нар дээр. Хурал хаянгуут, тийм ээ, баярлалаа. 


Д.Лүндээжанцан: - Тэр бол ил санал хураалтынх байсан. Ганцхан тохиолдолд нууц санал хураалтын ганц нэгхэн тохиолдол байгаа. Энэ бол Их Хурлын хуулинд заасан. 


Л.Гансүх: - Д.Лүндээ дарга аа, битгий мэдэн будлиад, та нар нэг их бид нарт ямар хайртай болчихоо вэ? 


Д.Лүндээжанцан: - Тооллогын комисс гарна. Тооллогын комисс шийдэх болохоос би шийдэхгүй. 


Л.Гансүх: - Бид огцруулна гэдгээ хэлчихлээ. 


Д.Лүндээжанцан: - Ямар хайртай, юу яриад байна вэ? М.Энхсайхан гишүүн асуултаа асууя. 


М.Энхсайхан: - Баярлалаа. Би Улсын Их Хурал, энэ хаврын чуулганаа эхэлчихээд ганцхан хуультай явж байгаад их харамсаж байна. Би бол жишээлбэл Ц.Нямдорж даргын хийсэн үйлдэл, Цэцийн гаргасан дүгнэлтийг одоо шууд хэлэлцээд санал хураалтад орох болохоос биш энэ асуудлыг тойроод төрийг гацаанд оруулдаг энэ байдлаас гарах хэрэгтэй байна гэж хэлмээр байна. Тэгээд Ардчилсан намын зөвлөл сая ингээд мэдэгдэл уншиж байна. Мэдэгдлийг ойлгож хүлээж авч болж байна. Харамсалтай нь бүлэг нь юм уу, зөвлөл нь юм уу, төр нь Их Хурлынхаа гишүүний дээр нь гарчихдаг явдлын эсрэг байна. Монгол төр ингэж ажиллаж болохгүй гэж хэлмээр байна. Зөвлөлийн дарга нь бусад гишүүд ээ оруулж ирэхгүй, оруулж ирэхгүй байгаа улсуудыгаа эсрэг өгсөн саналыг гэж тооцоорой гээд хэлээд сууж байна гэдэг нь өөрөө төрийн ёс зарчим, гишүүдийн бүрэн эрхийг хөндсөн асар буруу үйлдлийг хийж байна. Тэгэхээр энийгээ болиочээ. Үнэхээр тэгж, үнэхээр эсрэг саналтай байгаа юм бол орж ирээд л саналаа өгчих. Тэрүүгээрээ л илэрхийл. 


Их Хурлын гишүүн бол зөвхөн намуудаас нэр дэвшдэг болохоос сонгогдохдоо намуудаар сонгогддоггүй юм аа. Ард түмнээс сонгогддог. Тийм учраас эхлээд ард түмний төлөөллийн үүргийг гүйцэтгэх хэрэгтэй байна. Эд нарыг орж ирээчээ гэж би одоо хэлмээр байна. Жишээлбэл, Л.Гансүхэд хэлмээр байна. Тэр гишүүдэд нь хэлмээр байна. 


Надад бас Ардчилсан намынхан ойрхон байдаг учраас зарим хүмүүсийн өгч байгаа мэдээллээр Ц.Нямдорж даргыг огцруулах нь төрийн ажлыг тогтворгүй болгоно гэж хэлж байгаа олон хүмүүс байдаг юм билээ. Тэд нар үнэхээр тэгж саналаа, итгэл үнэмшлээр өгөх нь үү, үгүй юу, харъя. Түүнээс хойш Л.Гансүх гишүүн энд ирчихээд бусдыг төлөөлөөд орж ирээгүй бүгдийг нь эсрэг гэж ойлгоорой гэж ингэж явдаг бол төрийн ёс жаяг, зарчимд нийцэхгүй ээ гэж хэлмээр байна. Тийм учраас энийг асуугаад байх ч юм байхгүй, хэлэлцээд байх ч юм байхгүй. Уг нь орж ирээчээ гэж хэлээд л тэгээд болохгүй бол ажлаа явуулах хэрэгтэй. Төрийг гацаанаас гаргах хэрэгтэй байна. 


Д.Лүндээжанцан: - Асуух хүн байхгүй байна. Тэгвэл одоо энэ Ардчилсан намын зөвлөлийн дүгнэлттэй холбогдуулан асуух асуулт дууслаа. Одоо үг хэлэх. Цэцийн дүгнэлт, Байнгын хорооны санал, дүгнэлт, Ардчилсан намын зөвлөл дүгнэлт хэлсэн. Эдгээр дүгнэлттэй холбогдуулан үг хэлэх гишүүд байвал үгээ хэлье. Үг хэлэх гишүүн байна уу? Ц.Дамиран гишүүн байна. Ц.Дамиран гишүүнээр тасаллаа. 


Ц.Дамиран: - Баярлалаа. Ардчилсан намын зөвлөлөөс УИХ-ын дарга Үндсэн хууль зөрчсөн учраас энэ эл асуудлыг энэ олонхи болон бусад намууд хүлээж авахгүй, УИХ-ын даргыг огцруулахгүй ийм хандлагатай байгаа учраас бид хуралд орох боломжгүй байна гэж ингэж мэдэгдэж байна, нэгдүгээрт. 


Хоёрдугаарт, яг УИХ-ын хуулийн 10.3 дугаар заалтаар бол УИХ-ын даргыг чөлөөлөх, огцруулах асуудлыг Төрийн байгуулалтын байнгын хорооны санал, дүгнэлтийг үндэслэн нэгдсэн хуралдаанаар хэлэлцэж, хуралдаанд оролцсон гишүүдийн олонхийн саналаар нууц санал хураалтаар шийдвэрлэнэ гээд цагаан дээр хараар биччихсэн байгаа л даа. Тэгэхээр өөрсдөө хууль зөрчиж байна гэж үзэж байгаа мөртлөө яг энэ одоо УИХ-ын хууль болон чуулганы хуралдааны дэгийг зөрчөөд ингээд нууцаар санал хураахад оролцохгүй, биднийг илээр өгсөнтэй адил тооцоорой гээд ингээд гараад явж байгаад би маш их гайхаж байна. Энэ бол ерөөсөө бид улс төр хийж болно. Бололгүй яахав. Цөөнх бол олонхидоо хяналт тавьдаг, олонхийн алдаа гаргавал шүүмжилж байдаг ийм гол үүрэгтэй. Би бол цөөнхийг ингээд элдэв шүүмжлэл хэлэхэд нь хүндэтгэдэг, хүлээн зөвшөөрдөг. Гэхдээ илт хууль зөрчсөн ийм үйлдэл хийгээд байгаад нь би гайхаж байна. (15:20-15:55 цаг Ц.Алтан-Од)

Сая Лүндээжанцан дарга хэллээ, хэрвээ  ингэх юм бол бид нар маргааш сонгуульд ороод нэг хэсэг тойргийнхоо тодорхой хүмүүсийг  ерөөсөө энэ нэр дэвшиж байгаа  энэ хүнд би нууцаар санал өгөхгүй, манай багийнхан юмуу, манай бригадынхан  илээр санал өгнө гээд тооцлоо шүү гээд  гарын үсгээ зураад өгөх юм гэнэ, ингэж болно гэсэн үг, утга нэг л байна шүү дээ.


Тийм учраас би энэ Ардчилсан намын гишүүдийг, одоо байгаа  17 гишүүн байгаа юм байна. Чуулганы хуралдаанд оролцоод яахав эсрэг саналаа өгнө л биз, хуулиа хүндэтгээд санал хураалтанд оролцооч гэж хүсч байна. Тэгэхгүйгээр бид нар энэ чинь өөрсдөө хууль зөрчих гээд байна, Улсын Их Хурал чинь өөрөө хууль зөрчих гээд байна шүү дээ. Нууц санал хураалаа гэж бодъё, 17 гишүүнийг бид нар эсрэг санал өглөө гэж тооцохоор энэ Улсын Их Хурлын 10.3 заалтыг зөрчих гээд байна. Үүнийг яах вэ? наадах чинь зөрчилтэй санал хураагдах гээд байна шүү дээ. 


Д.Лүндээжанцан: - Үг хэлж дууслаа. Тэгэхээр энд цэцийн дүгнэлтийг  14 хоногийн дотор хэлэлцэнэ, 15  хоногийн дотор гэж байгаа. Тэгэхээр Пүрэв гаригийн  15.30 цагт хугацаа дуусч байгаа. Ингээд бид бол хэрвээ энэ  цэцийн  дүгнэлтийн дагуу Их Хурлын даргын асуудлыг хэлэлцэж шийдвэрлэнэ гэж  заасан.  Энэ асуудлыг хойшлуулах юм бол Их Хурал өөрөө Үндсэн хууль зөрчсөн ийм асуудалд, хууль зөрчсөн асуудалд орох гээд байгаа юм. Ардчилсан намын зөвлөл бол дүгнэлтээ уншаад оролцохгүй, татгалзсан санал өгнө гэж хэлээд гарлаа. Ингээд гишүүдийн зүгээс нэгдүгээрт, энэ санал хураалтыг одоо бол бид Их Хурлын тухай хуулийн 10.3-т заасны дагуу санал хураалт явуулна. Түүний өмнөх шатанд ирээд байна. Ийм учраас Ардчилсан намын зөвлөл хуралд оролцохгүй, татгалзсан санал өгсөнд тооцоорой гэж хэлээд гарсан учраас энэ асуудлыг ер нь яахав гэдэг асуудал нэгдүгээр асуудал байна.


Хоёрдугаарт, хэрвээ ингээд санал хураалт явуулбал, энэ саналыг яаж тооцох вэ гэдэг асуудал байна. Ийм хоёр асуудал ургаж гараад байна. Ийм учраас би  Их Хуралд суудалтай намуудын төлөөллүүдийг бас үгийг нь сонсох нь зүйтэй байхаа гэж бодож байна. Идэвхтэн дарга үг хэлэх үү. МАХН-ын бүлгийн ахлагч Идэвхтэн.


Д.Идэвхтэн: - Нэгэнт Ардчилсан намынхан мэдэгдэл хийгээд, өөрийнхөө саналыг илэрхийллээ. 17 гишүүн хуралд оролцох боломжтой юм байна. Тэд нар нь татгалзсан санал өгнө гэж байна. Түүнийг нь тооллогын комисс байгуулагдах байх, тэр тооллогын комисс тооцож үзээд, боломжтой гэж үзвэл эрх зүйн зөрчил гаргахгүй бол түүнийг нь татгалзсан санал оруулаад тэгээд санал хураалтаар асуудлаа шийдвэл яасан юм бэ гэж бодож байна. Бусад гишүүд бол тэртэй тэргүй өөрийнхөө саналыг өгнө биз.


Д.Лүндээжанцан: - Иргэний Зориг нам, Оюун дарга


С.Оюун: - Баярлалаа. Иргэний  Зориг   нам Үндсэн хуулийн цэцийн дүгнэлт гарснаас хойш   нэгэнт Үндсэн хуулийг Их Хурлын дарга зөрчсөн гэсэн дүгнэлт хийсэн учраас Их Хурлын дарга өөрөө сайн дураараа огцрох нь зүйтэй гэсэн байр сууриа хэд хэд илэрхийлсэн. Тэгээд Их Хурлын дарга сайн дураараа огцрохгүй юм байна. Хувьсгалт нам бас Их Хурлынхаа даргыг хамгаалахаар шийдсэн нь тодорхой боллоо. Тэгээд  сая Ардчилсан нам бол  татгалзсан 17 хүнийг татгалзсанаар нь тооллогын комисс тооцоод тэгээд санал хураалт явуулахад боломжтой гэж бид үзэж байна. Тэгээд олон зүйл яриад яахав. Үндсэн хуулийн институци байх ёстой гээд бид нар Үндсэн хуулиндаа заагаад, Үндсэн хуулийн цэцийг  ажиллуулаад ирсэн. Үндсэн хуулийн цэцийн дүгнэлтийг  хүлээн зөвшөөрөхгүй байгаа бол Үндсэн хуулийн цэц гэдэг институци байгаад ч яах юм бэ? Үндсэн хуулийн цэцийн дээр Хувьсгалт нам байгаа гэдэг нь тодорхой болчихоод байна. Тэгэхээр зэрэг санал хураалтаа явуулаад хамгаалдгаараа хамгаалаад, тэгээд дараагийн  төрийн ажил явсан нь дээр байх л даа. Энэ байр суурийг би илэрхийлье гэж бодсон юм.


Д.Лүндээжанцан: - Эх орон намын дарга Эрдэнэбат.


Б.Эрдэнэбат: - Баярлалаа. Улсын Их Хурлын даргын асуудлыг хэлэлцэж байхад мэдээж чуулганаараа хэлэлцэж шийдвэр гаргана. Тийм учраас төрийнхөө ажлыг хүндэтгэж, Улсын Их Хурлын гишүүд, Улсын Их Хуралд суудал бүхий намууд өнөөдөр чуулганыхаа үйл ажиллагаанд оролцохыг хүсч байна. Ардчилсан нам бол сая бас чуулганыхаа үйл ажиллагаанд оролцоод дэмжсэн, татгалзсан саналаа өгөх ёстой гэсэн байр суурьтай байна. Хэрвээ 17 хүн өнөөдөр оролцох ёстой, эсрэг санал өгнө гэвэл түүнийг тооллогын комисс нь бүртгээд, тэгээд төрийн ажлыг явуулж, гацаалгүйгээр саналаа хураагаад явуулах ёстой. 


Өнөөдөр бидэнд хэлэлцэх асуудал маш их байна. Тийм учраас өнөөдөр чуулганы үйл ажиллагааг тасалдуулалгүй, олон хоног тасалдууллаа, олон хоног саатууллаа, ард түмэн үүнийг хүсэхгүй байна, таалахгүй байна.  Өнөөдөр ажлаа хиймээр байна, ард түмнээс сонгогдсон төрийн түшээд чуулганыхаа үйл ажиллагаанд оролцож, хууль тогтоох эрх бүхий байгууллагадаа үйл ажиллагаагаа идэвхтэй оролцож явуулаач гэж ингэж ард түмэн, олон түмэн хүсч хүлээж байна. Тийм учраас энэ чуулганыхаа үйл ажиллагааг үргэлжлүүлэх нь зүйтэй. Дээр нь Ардчилсан намын  17 хүнийг тэр тооллогын комисст нь бүртгээд шууд санал хураах нь зүйтэй гэж ингэж үзэж байна.


Д.Лүндээжанцан: - Наранцацралт, Үндэсний шинэ намын дарга.  


Ж.Наранцацралт: -- Тэгэхээр сүүлийн үед Монгол Улсын Их Хурал эсхүл хүн огцруулах, эсхүл хүний асуудал ярихаас өөр ажил хийхээ байсан ийм байдал ард түмний дотор нэлээд хүндрэлүүдийг үүсгэж байна. Төр засгийн ажил тогтвортой, сонгогчдын өмнө хүлээсэн үүргээ Улсын Их Хурал, Засгийн газар хэрэгжүүлэхэд асар олон ажил хийх шаардлага байгаа. Ингээд гацаагаад нэг асуудлаас болоод зөвхөн огцруулах, сонгох асуудал ярьдаг. Нөгөө хууль тогтоох, төр засгийн төсөв, хөрөнгө оруулалт тооцох энэ асуудлуудаа цааш нь хаячихаад, өдий төдий хууль хэлэлцэх асуудал орхигдчихоод, ингээд байж болохгүй гэсэн ийм байр суурийг  Үндэсний шинэ нам баримталж байгаа. 


Ийм учраас сонгогчдын эрх ашгийн үүднээс, төр засгийн чадавхи, төр засаг, ард түмний хоорондын харилцаа холбоог бэхжүүлэх, энэ тогтвортой ажиллагааны үүднээс энэ нэгэнт Их Хурлын даргыг огцруулах сонгох асуудал нь Их Хурлын бүрэн эрхийн асуудал юм бол Их Хуралд үүнийг шийдээд явах нь зүйтэй. Харин байхгүй улсуудын саналыг цаашид  хэн нэг нь төлөөлж хэлдэг, хэн нэг нь  түүний төлөө тийм саналтай байгааг уламжилдаг ийм жинхэнэ ардчиллын эсрэг ийм үйл ажиллагааг цаашид гаргахгүй байх хэрэгтэй байна. Одоо нэг нь орж ирээд л сүүлдээ тэр тэрний саналыг би хэлнэ, тэд нар хамаа байхгүй гэдгээр асуудалд ханддаг ийм зохисгүй явдлыг гаргамааргүй байна, Их Хурлын даргаа.


Д.Лүндээжанцан: - Гүндалай, Ард түмний намын дарга

Л.Гүндалай: - Баярлалаа. Тэгэхээр Ард түмний нам бол Улсын Их Хурлын дарга Нямдорж сайн дураараа огцрох ёстой гэсэн мэдэгдэл хийсэн. Бусад намуудыг бас Үндсэн хуулиа хамгаалъя, ардчиллаа дээдэлье гэж уриалга гаргасан. Энэ уриалганд юу вэ гэхээр Үндсэн хууль зөрчсөн даргатай бид нар байж болохгүй ээ. Тийм учраас энэ даргыг огцортол Улсын Их Хурлын үйл ажиллагаанд оролцохгүй байх, Улсын  Их Хурлын үйл ажиллагаанд цаашид  ер нь өрөөндөө суулт хийх ийм маягаар ч гэсэн улс төрийн алхмуудыг хийж оролцохгүй байх ийм уриалгыг бас гаргасан. Тэгээд Ардчилсан нам бас манай уриалгатай дуу хоолой нэгтэй байгаа юм байна. Өөрөөр хэлбэл энэ хуралд  оролцохгүй гэж байгаа юм байна. Ард түмний нам бол энэ хуралд оролцохгүй ээ. Тийм учраас манай нам энд 17 хүн дээр нэгийг нэмээд 18 гэж ойлгоорой. 18 гишүүн татгалзсан санал өгч байна гэж ойлгох хэрэгтэй. Тэгээд бусад намуудын хэлж байгаа саналтай  би санал нийлэхгүй байна. Ер нь хариуцлага алдсан бол, хууль зөрчсөн бол хариуцлагыг нь тооцож байх ёстой, огцруулж байх хэрэгтэй. Түүнээс биш төр гацаад байна ч гэдэг юм уу? ийм юм болох гээд байна, сунжраад байна гэсэн байдлаар асуудалд хандаж болохгүй. Харин ч тэр дор нь асуудлыг нь шийдэхгүй, өнөөдрийг болтол  хаацайлсаар  яваад байгаа учраас наад төр чинь ийм байдалд орж байгаа юм шүү.  

Хэрвээ энэ асуудал гарангуут л Нямдорж өөрөө огцорсон ч юм уу? аль эсхүл Нямдоржийг та бүхэн дэмжихгүй ээ, хамгаалахгүй бид нар ардчиллын үнэт зүйлээ хамгаална гэсэн бол ийм зүйл болохгүй байсан. Бурууг битгий бусдаас эр, бурууг битгий Ард түмний нам, Ардчилсан намаас эр. Бурууг өөрсдөөсөө хайцгаа. Хүн огцруулах болохоороо та нар бүгдээрээ оролцдог, бүгд л огцруулаад л явж байсан шүү дээ. Өмнө нь  1996-2000 онд ч бие биенээ огцруулж байсан, сая ч хичнээн Засгийн газрыг огцруулав, хэдэн ч сайдыг огцруулав, бүгд л оролцсон шүү дээ. Би ч оролцоод л явж байсан. Ер нь болохгүй юмаа огцруулаад явж байх нь зүйтэй. Хариуцлага хаа хаанаа хүлээх ёстой. Улсын Их Хурлын дарга нь Үндсэн хуулиа зөрчөөд, тэгээд хариуцлага хүлээхгүй ээ гээд албан тушаалаасаа зууралдаад сууж байгаа энэ бол ичгүүр, энэ бол гутамшиг, доромжлол. Энэ нэг хэдэн намууд, энэ хэдэн улс төрчид үнэхээр Монголын төрөөр тоглож гүйцэж байна. Улаан цайм худлаа ярихаа больцгоох хэрэгтэй. Өнөөдөр гэнэтхэн төр гэж ярьдаг болчихож, өнөөдөр гэнэтхэн ард түмэн гэдэг болчихож. Наад ард түмнээ очоод хар. Үнэхээр зовж зүдэрч, аргаа барж байна шүү дээ. Түүнийг та нар юу гэж бодоод байгаа юм бэ? энд нэг хэдэн хүмүүс суугаад нэгийгээ хаацайлснаараа сайхан болно гэж бодож байна уу? Энэ хурлыг чинь Нямдоржоос өөр хүн удирдаж чаддаггүй юм уу? юу яриад байгаа юм бэ?  Зүгээр л нэг арван жилээр бол энэ чинь ангийн дарга шүү дээ, юу яриад байгаа юм бэ? тэнд нэг ангийн дарга солиод л очоо биз дээ. Хууль зөрчсөн хүнийг, Үндсэн хууль зөрчсөн хүнийг яаж хаацайлж байгаа юм бэ? ийм асуудалд цэг тавих ёстой шүү дээ.


Бид дээрээсээ, хариуцлага дээрээсээ тооцогдох ёстой шүү дээ. Дээрээсээ хариуцлага тооцоогүй байж  өнөөдөр ард түмнийг хариуцлагатай бай, хуулиа битгий зөрч гэж хэлэх ямар эрх бид нарт байгаа юм бэ? гадаад дотоодгүй  энэ чинь булай болж байна шүү дээ.  Ард түмнийгээ ингэж дүлий, тэнэг, мангар гэж бодоод байгаа юм уу? бүгд сонсож байна, бүгд харж байна.  Ямар нэгэн байдлаар ойлгож байна. Энд сууж байгаа хэн нэгэн хүмүүс нь  зүгээр л  ер нь бие биенийгээ хаацайлаад хамгаалаад өнгөрдөг юм гэж юу байдаг юм бэ? Энэ Нямдоржийгоо та нар хэлсэн үг нь хүртэл яг огцруулах үндэслэл шүү дээ.  Нэг их айхтар юмнуудыг будлиан булхай, луйвруудыг нь би мэдэж байгаа, дараа цагийг нь болохоор хэлнэ гэдэг чинь юу гэсэн үг юм бэ? цагийг нь болохоор хэлнэ гэж байгаа чинь юу гэж байгаа юм бэ?  Үүнийгээ хэзээ хэлэх юм бэ? хэзээ цаг нь болох юм бэ? огцруулахаар нь хэлэх юм уу? огцруулахгүй бол хэлэхгүй гэж барьцаалж байгаа юм уу? Ямар луйвар муухай юмыг нь мэддэг юм бэ?  Энэ чинь гэмт хэрэг шүү дээ. Гэмт хэрэг, луйвар, элдэв юмыг нь мэдэж байгаад нуун дарагдуулж байгаа бол гэмт хэрэг шүү дээ. Хууль зүйн сайд байсан, /5 минутын хугацаа дуусч микрофон тасрав/


Д.Лүндээжанцан: - Хугацаа дуусав. Харин 4 минут үг хэлнэ, яг тэр минут нь дууссан шүү дээ. Нэмэлт асуултан дээр. 


Л.Гүндалай: - Минутаа явуул л даа. Хэдэн минут хэлж байгаа нь мэдэгдэхгүй байна. /микрофонгүй ярив/.


Д.Лүндээжанцан: - Тэр автоматаар мэдэгдэж байгаа шүү дээ. 


Л.Гүндалай: - Минийх дээр гарахгүй байна.  Миний үг хэзээ дуусах гээд байгаа юм бэ? тэгвэл ганц  минутаа гарга л даа.


Д.Лүндээжанцан: - Гүндалай нэг минут

Л.Гүндалай: - Минутаа гаргаач дээ. Минут байдаг шүү дээ.  Ер нь бүх хүмүүсийн минутыг гаргаж байх ёстой шүү дээ, та нар. Юу яриад байгаа юм бэ? Тэгэхээр ийм байна шүү дээ. Тэгээд энэ хүн чинь намайг огцруулах юм бол би  ёстой айхтар мундаг юм хийж баллаад өгнө шүү гэж байгаа юм, юу гэж байгаа юм бэ? огцруулах юм бол энэ хүн яах гэж байгаа юм бэ? хэнийг яаж барьцаалаад байгаа юм бэ?  зөвхөн энэ нь энэ  хүнийг ёс зүйн хариуцлага хүлээгээд огцрох үндэслэл болно. Юун тэр Үндсэн хуулийн цэцийн шийдвэр. Ийм ийм мэдэгдэл хийж байгаа, энэ улаан коммунист, энэ хуучин арга барилтай, энэ хоцрогдсон этгээдийг өнөөдөр огцруулах хэрэгтэй. 21 дүгээр зуунд Монгол улс арай  өөрөөр хөгжмөөр байна. Тийм учраас  Ард түмний нам  өнөөдөр Ардчилсан намтай хамт энэ хурлыг хаяж гарч байна гэж ойлгоорой. Эсрэг санал өгч байна гэж ойлгоорой. Ийм муухай булай юмтай эвлэрэхгүй ээ. Би Ардчилсан намынхныг хуралд үүнээс хойш битгий ороосой гэж хүсч байна. 


Д.Лүндээжанцан: - Их Хуралд суудалтай  болон  сүүлд байгуулагдсан намуудын төлөөлөл үг хэллээ. Одоо  Намуудын төлөөлөл бол дийлэнх нь санал хураалтаа бол явуулъя. Бүгд бол санал  хураалтаа явуулъя. Ардчилсан нам, Ард түмний намын төлөөлөл бол эсрэг санал өгсөнд тооцъё, тэр ороогүй улсуудыг гэж. Дээр нь Иргэний Зориг намынхан тийм санал  гаргаж байна.


Энэ бол жишээ нь хуралдаан даргалж байгаа миний эрх мэдлийн асуудал биш юм. Тооллогын комисс байгуулагдана, санал хураах ажлыг зохион байгуулах комисс. Энэ хуулиудаа эргэж сайн үзээд, дараа нь янз бүрийн эрх зүйн хуулиудын зөрчилд орохгүйгээр хамгийн зөв шийдвэр гаргах ёстой. Энэ бол зөрчил болно шүү, тийм болох вариант байж болох юм. Ийм учраас үүнийг маш нарийн тооцож үзэх ёстой гэж ингэж бодож байна.


Одоо горимын санал дуусчихаад байна. Одоо  санал хураахын өмнө дэгийн 30.2.6-д зааснаар Үндсэн хуулийн зөрчилд холбогдсон албан тушаалтан санал хураахын өмнө Нэгдсэн хуралдаан дээр  10 минутаас илүүгүй хугацаанд үг хэлж болно гэж заасан. Энэ дагуу Нямдорж дарга үг хэлэх үү. Нямдорж дарга үг хэлнэ.


Ц.Нямдорж: - Би үг хэлэхгүй. Баярлалаа. 


Д.Лүндээжанцан: - Одоо аль ч газар үг дууссан байгаа. Одоо Улсын Их Хурлын тухай хуулийн  10 дугаар зүйлийн  10.3-т Улсын Их Хурлын даргыг чөлөөлөх, огцруулах асуудлыг Төрийн байгуулалтын байнгын хорооны санал дүгнэлтийг үндэслэн нэгдсэн хуралдаанаар хэлэлцэж, хуралдаанд оролцсон гишүүдийн олонхийн саналаар нууц санал хураалтаар шийдвэрлэнэ гэж заасан. 


Иймд нууц санал хураалт явуулах ажлыг зохион байгуулах, дүнг илтгэх комиссыг байгуулах ажилд орно. Тэгэхээр би түрүүн хэллээ. Энэ комисс ингээд байгуулагдаад ажилдаа орно. Манай гишүүд санал хураахыг бол цөмөөрөө дэмжсэн, ер нь бүх намууд дэмжиж байгаа гэж ойлгож байгаа гишүүд. Энэ Ардчилсан намын зөвлөлийн 17 гишүүн байгаа. Энэ Их Хурлынхаа  хуулийг биелүүлэх үүднээс, өргөсөн тангараг байна. Ийм учраас Их Хурлын хуульд нууцаар санал хураана гэж заасны дагуу орж ирж санал хураалтанд оролцох байх гэж би гүнээ итгэж найдаж байна. Ингээд комиссыг хэдэн хүний бүрэлдэхүүнтэй байгуулах талаар Их Хурлын гишүүдийн саналыг сонсоё. Идэвхтэн дарга санал хэлэх үү.


Д.Идэвхтэн:  - 5 хүний бүрэлдэхүүнтэй байвал яасан юм бэ гэсэн саналтай байна.


Д.Лүндээжанцан: - Бүрэлдэхүүний хувьд 5 гэсэн санал оруулж байна.  Хэрвээ 5 хүний бүрэлдэхүүнтэй гэвэл МАХН, Иргэний Зориг нам.


С.Оюун: - Бид нар оролцохгүй /микрофонгүй хэлэв/.


Д.Лүндээжанцан: - Оролцохгүй ээ, Эх орон нам, Үндэсний шинэ нам, Бүгд Найрамдах намын дарга алга байна. Ингээд З намын төлөөлөл. Иргэний Зориг нам ормоор байна. 


С.Оюун: - Нэрээ татъя


Д.Лүндээжанцан: - Нэрээ татна гэж энэ чинь бас ажил хийхэд оролцох хэрэгтэй. Эхлээд  5 гэсэн тоог баталъя гэсэн санал хураалт явуулъя. Тоон дээр өөр санал байна уу?  өөр санал байхгүй бол 5 гэсэн саналыг баталъя гэсэн санал хураалт явуулъя.


Санал хураалтанд 43 гишүүн оролцож,  42 гишүүн зөвшөөрч, 1 гишүүн татгалзаж, 97.7 хувийн саналаар  комиссыг 5 хүний бүрэлдэхүүнтэй байгуулахаар тогтлоо.


Одоо бас гишүүд санал гаргаж байгаа. Намуудын төлөөлөл оруулъя гэж. Тэгвэл  нэр дэвшүүлэх ажилдаа оръё. МАХН-ын бүлгээс Идэвхтэн дарга нэр дэвшүүлэх үү? 


Д.Идэвхтэн: - Манай намаас, бусад намуудаас хэдэн хүн оролцохыг би сайн мэдэхгүй байна. Юу ч гэсэн хоёр хүний нэр дэвшүүлье. Раднаа гишүүн орж болж байна, Бадамжунай гишүүн бас байж болж байна.


Д.Лүндээжанцан: - Раднаа гишүүн, Бадамжунай гишүүн хоёрын нэрийг дэвшүүллээ.


Наранцацралт гишүүн нэр дэвшүүлье.


Ж.Наранцацралт: - Үндэсний шинэ намаас Улсын Их Хурлын гишүүн Ж.Батхуягийн нэрийг өгч байна.


Д.Лүндээжанцан: “ Эрдэнэбат дарга нэр дэвшүүлэх үү? 


Б.Эрдэнэбат: - Эх орон намаас Жаргал гишүүний нэрийг.


Д.Лүндээжанцан: - Ингээд 4 гишүүн болчихоод байдаг. Иргэний Зориг намаас Зоригт гишүүнийг оруулъя, ингээд 5.


С.Оюун: - Оролцохгүй. /микрофонгүй хэлэв/.


Д.Лүндээжанцан: - Оюун гишүүнийг оруулах юм уу? Та комиссын дарга болоод.


С.Оюун: - Нэг их ажил болгоод, тэртэй тэргүй үр дүн нь ойлгомжтой юманд нэг их сүрхий ажил байгуулаад, комисст хэн орно гэж, ганц хүн тоолоод л боллоо шүү дээ, ойлгомжтой шүү дээ. Идэвхтэн дарга нэг хүн нэмээд хэлчих, Хувьсгалт намаас, тэгээд болоо. Нэг их хүндрүүлээд яах юм бэ? асуудлыг. Зоригт гишүүн орохгүй гээд эндээс шивнээд байна, надад.


Д.Лүндээжанцан: - Идэвхтэн дарга нэг гишүүн нэм дээ.


Д.Идэвхтэн: - Гүррагчаа гишүүнийг.


Д.Лүндээжанцан: - Гүррагчаа гишүүнийг нэмж оруулъя гэж байна. Ингээд  Раднаа гишүүн, Бадамжунай гишүүн, Гүррагчаа гишүүн, Батхуяг гишүүн, Жаргал гишүүн гэсэн 5 гишүүнийг бөөнд нь комиссын бүрэлдэхүүнд батлах уу? Ингээд энэ  5 гишүүнийг санал хураалтыг зохион байгуулах комиссын гишүүнд оруулъя гэсэн санал хураалт явуулъя.


Санал хураалтанд 44 гишүүн оролцож,  зөвшөөрсөн  36, татгалзсан 8,  81.8 хувийн саналаар  Раднаа, Бадамжунай, Гүррагчаа, Батхуяг, Жаргал гэсэн  5 гишүүнийг  Санал хураалтыг зохион байгуулах  комиссын гишүүнээр  баталлаа.


Санал хураах  комисс байгуулах тухай Улсын Их Хурлын  тогтоолын төслийг танилцуулъя.  


Монгол Улсын Их Хурлын тогтоол.  2007 оны  6 дугаар сарын 6-ны өдөр.  Дугаар,  Улаанбаатар хот. 


Санал хураах комисс байгуулах тухай


Улсын Их Хурлын тухай хуулийн 10 дугаар зүйлийн 10.3 дахь  хэсгийг үндэслэн ТОГТООХ нь:


1.Улсын Их Хурлын гишүүн Ц.Нямдоржийг  Улсын Их Хурлын даргын албан тушаалаас огцруулах эсэх асуудлаар нууц санал хураалтыг зохион байгуулж, дүнг илтгэх үүрэг бүхий комиссыг Улсын Их Хурлын гишүүн  Ч.Раднаа, Т.Бадамжунай, Ж.Гүррагчаа, Ж.Батхуяг, Ц.Жаргал нарын бүрэлдэхүүнтэйгээр байгуулсугай. 


2.Нууц санал хураалт явуулах журмыг тогтоож, санал хураалтын дүнг Улсын Их Хуралд илтгэхийг санал хураах комисст даалгасугай гэсэн тогтоолын төсөл байна.


Тогтоолыг батлах санал хураалт явуулъя. 


Тогтоолын санал хураалт нууц биш. Энэ чинь Санал хураах комисс байгуулах тухай санал хураалт болж байна.


Санал хураалтанд  43 гишүүн оролцож, 35 гишүүн зөвшөөрч, 8 гишүүн татгалзаж, 81.4 хувийн саналаар  тогтоол батлагдлаа. 


Одоо комисс хуралдаж, комиссын дарга, нарийн бичгийг даргыг сонгох тухай болон санал хураалт явуулах журмын тухай асуудлыг хэлэлцэнэ. Ингээд комиссын гишүүд гарч ирж хурлаа хийхийг хүсч байна.


Раднаа гишүүн, Бадамжунай гишүүн, Гүррагчаа гишүүн, Жаргал гишүүн, Батхуяг гишүүн нар. Тамгын газар туслалцана, Лувсанжав дарга удирдаад тэнд комиссын хурлыг хийлгэ.


Одоогоор  43 гишүүн байна, дээр нь  18 гишүүн  өрөөндөө сууж байгаа. Тэр хүмүүс хуралдаанд ирж оролцохыг хүсч байна.


Одоо гишүүд сууж байгаарай, санал хураах комиссоос гаргасан тогтоолыг танилцуулна шүү.


Энэ комиссынхон хуралдаж байхад манай хэвлэл мэдээллийнхэн саад болж болохгүй шүү.


Одоо санал хураах комиссоос гаргасан тогтоолыг танилцуулна. Комиссын даргыг индэрт урьж байна.


Ж.Гүррагчаа: - Санал хураах комиссын хуралдаан болж шийдвэр гаргасан. Комиссын тогтоолыг танилцуулъя.


Санал хураах комиссын тогтоол, өнөөдрөөр огноолсон, дугаар номер 1. Комиссын дарга, нарийн бичгийн дарга нарыг  сонгох тухай.


Санал хураах комиссоос тогтоох нь: Санал хураах комиссын даргаар Ж.Гүррагчаа, нарийн бичгийн даргаар  Батхуяг нарыг сонгосугай. Гишүүд гэсэн ийм  5 хүний гарын үсэгтэй  тогтоол гарсан. Санал хураах комиссын  хоёрдугаар тогтоол байна. Энэ тогтоол бол санал хураалт явуулах журам болон саналын хуудасны загвар батлах тухай гэсэн тогтоол байгаа юм. Ингээд санал хураах комиссоос тогтоох нь:


Улсын Их Хурлын гишүүн Ц.Нямдоржийг Улсын Их Хурлын даргын албан тушаалаас огцруулах эсэх асуудлаар нууц санал хураалт явуулах журам, саналын хуудасны загварыг хавсралтаар баталсугай. Комиссын дарга, нарийн бичгийн дарга, гишүүд гэсэн ийм хоёр тогтоол байна. 

Тэгээд энэ хавсралт нь бол нэгдүгээрт, санал хураах хуудасны загварыг баталсан байгаа. Энэ дээр ирүүлсэн хуудсан дээр Улсын Их Хурлын гишүүн Нямдоржийг Улсын Их Хурлын даргын албан тушаалаас огцруулах шаардлагагүй гэсэн Төрийн байгуулалтын байнгын хорооны саналыг 1.Дэмжинэ, 2.Дэмжихгүй гэсэн ийм саналын хуудас байгаа. Энэ хоёр дээр саналаа өгнө. Тэгээд комиссын дарга, нарийн бичгийн дарга нар гарын үсэг зурж, тамга дарж баталгаажуулсан ийм хуудаснуудыг тарааж өгнө. 

Нууц санал хураалт явуулах журам байгаа. Энэ журмаар бол нэгдүгээрт санал хураалтанд оролцох гишүүдийн нэрийг цагаан толгойн үсгийн дарааллаар дуудна.  Энэ хоёр талд хоёр кабин байгаа, энэ кабины ард нууцаар саналаа илэрхийлэх боломжийг гишүүдэд олгоно.

Гишүүд зөвшөөрсөн саналынхаа өмнөх дугаарыг дугуйлна. Саналын хуудасны маягтыг та бүхэн харсан. Байнгын хорооны саналыг дэмжинэ, дэмжихгүй гэсэн ийм хоёр юу байгаа, үүний өмнөх дугаарыг дугуйлна. Санал хураасан саналын дүнг гишүүд оролцож 3-аас доошгүй гишүүн тоолно гэж байгаа, бараг бүгдээрээ  байж тоолох байх. Саналын хуудсыг нэг бүрчлэн шалгана. Хүчинтэй, хүчингүй хуудасны тоог гаргана. 

Дараахь тохиолдолд саналын хуудсыг хүчингүйд тооцно гэж. Энэ нь нэгдүгээрт илүү тэмдэглэл хийсэн бол, өөрөөр хэлбэл  хоёулангий нь дугуйлсан энэ тохиолдолд, хоёрдугаарт, ямар ч тэмдэглэл хийгээгүй, өөрөөр хэлбэл санал өгөөгүй энэ тохиолдолд саналын хуудсыг энэ хоёр тохиолдолд хүчингүйд тооцно. Санал хураалтын дүнг чуулганы хуралдаанд оролцсон гишүүдийн тоо хуваариар санал гаргаж, хуралдаанд танилцуулна гэсэн ийм журам байгаа. Танилцуулж дууслаа.

Д.Лүндээжанцан: - Чуулганы хуралдаанд оролцсон гишүүд гэж байна уу?  түүнийг нь сайн танилцуулаарай. 

Ж.Гүррагчаа гишүүн ээ, одоо санал хураалтанд оролцсон гишүүд үү,  чуулганы хуралдаанд  оролцсон гишүүдийн тоогоор гаргах уу? 


Ж.Гүррагчаа: - Энд бол санал хураалтын дүнг чуулганы хуралдаанд оролцсон гишүүдийн тоо болон хуваариар гаргана.


Д.Лүндээжанцан: - Чуулганы хуралдаанд оролцсон гэхээр 18 санал орох нь байна шүү дээ.


Ж.Гүррагчаа: - Тэгэхээр  18 саналыг оруулж л тоолох нь.


Д.Лүндээжанцан: - Оруулж тоолохоос болохгүй юу?, Түүнийг бас мэдэгдэх хэрэгтэй.


Ж.Гүррагчаа: - Үүнийг би мэдэгдэх тийм эрхгүй.


Д.Лүндээжанцан: - эрхгүй, тэгэхдээ танай комисс ярих хэрэгтэй.


Ж.Гүррагчаа: - Тэгээд ерөнхийдөө энэ санал хураасан дүнгээ гаргаад ирнэ.


Д.Лүндээжанцан: - Чуулганы хуралдаанд оролцсон гишүүдийн  тоогоор  дүн гарах юм байна. Ийм учраас гишүүд орж ирж санал хураалтандаа маш сайн идэвхтэй оролцохыг та бүхэнд хүсч байна. Ингээд  эрхэм гишүүд ээ, нууц санал хураалт явуулах санал хураах ажиллагаагаа эхэлье. Их Хурлын гишүүдийг саналаа өгөхийг хүсч байна. Манай өрөөнд сууж байгаа  гишүүд ч гэсэн орж ирж саналаа өгөөрэй гэдгийг дахин хэлье. Өрөө өрөөндөө сууж байгаа гэсэн шүү дээ, уучлаарай. 


Ч.Раднаа: - Одоо үүнийг лацадлаа шүү. /Санал хураах комиссын гишүүн, УИХ-ын гишүүн Ч.Раднаа индрийн дэргэд очиж саналын хайрцгийг дэлгэн бүх гишүүдэд үзүүлэн лацдаж индрийн өмнө тавьсан жижиг ширээн дээр тавив/.


Т.Бадамжунай: - Санал өгөх эрхэм гишүүдийн нэрсийг дуудъя. Нэрээ дуудсан гишүүд гарч ирж, эндээс саналын хуудас аваад саналынхаа ажиллагаанд ороорой гэж хүсч байна.


Ч.Авдай гишүүн, Г.Адъяа гишүүн, Д.Арвин гишүүн,  Ц.Батаа гишүүн, Су.Батболд гишүүн, Сүх.Батболд гишүүн,  Б.Бат-Эрдэнэ гишүүн,  Н.Баяртсайхан гишүүн,  Р.Буд гишүүн,  Т.Ганди гишүүн,  Ж.Гүррагчаа гишүүн,  Ц.Дамиран гишүүн,  Д.Дондог гишүүн, Д.Дэмбэрэл гишүүн, Занданшатар гишүүн,  Зоригт гишүүн, Идэвхтэн, Лүндээжанцан гишүүн, Мөнх-Оргил гишүүн, Наранцацралт гишүүн, Нямдорж гишүүн, Нямсүрэн гишүүн, Одбаяр гишүүн,  Одончимэд гишүүн,  Оюун гишүүн, Очирхүү гишүүн, Пүрэвдорж гишүүн,  Сономпил гишүүн,  Туяа гишүүн, Тэрбишдагва гишүүн, Улаан гишүүн,  Хүрэлсүх гишүүн,  Цанжид гишүүн,  Цэнгэл гишүүн,  Цэрэнбалжир гишүүн,  М.Энхболд гишүүн,  Энхсайхан гишүүн,  Энхтүвшин гишүүн, Эрдэнэбат гишүүн, Эрдэнэсүрэн гишүүн, Амаржаргал гишүүн,  Бакей гишүүн,  Батбаатар гишүүн,  Батбаяр гишүүн,  Баттулга гишүүн, Бат-Үүл гишүүн, Д.Бат-Эрдэнэ гишүүн, Гансүх гишүүн,   Гантөмөр гишүүн, Ганхуяг гишүүн, Гончигдорж гишүүн, Гүндалай гишүүн,  Мөнхтуяа гишүүн, Мурат гишүүн, Саираан гишүүн, Санжмятав гишүүн,  Содномцэрэн гишүүн,  Эрдэнэбүрэн гишүүн, ингээд өнөөдрийн чуулганд  ирсэн нийт гишүүдийн нэрсийг дуудлаа.


Ж.Гүррагчаа: - Нэмэгдэж тодруулга хийх ийм шаардлага байна. Яагаад гэвэл энэ Монгол Улсын Их Хурлын чуулганы хуралдааны дэгээс би бас 2-З зүйлийг уншиж танилцуулъя.


Чуулганы хуралдааны дэгийн 2.7-д гишүүн хүндэтгэх шалтгаанаар хуралдаанд ирэх боломжгүй бол хуралдаан даргалагчид урьдчилан мэдэгдэж чөлөө авна гэсэн байгаа.  2.8-д гишүүн өвчтэй буюу өвчтэй хүн асарсан, гадаад, дотоодод томилолтоор явсан, түүнчлэн хурал семинарт зайлшгүй оролцох шаардлагатай байсан бол хүндлэтгэх шалтгаантай гэж үзэх бөгөөд эдгээр шалтгаан байхгүй бол хуралдаан тасалсанд тооцно. 2.9-д, Үндсэн хуулийн тодорхой заалтыг илтэд зөрчсөн асуудал хэлэлцсэн, эсхүл Үндсэн хуульд нэмэлт өөрчлөлт оруулахыг эсэргүүцэхээс бусад шалтгаанаар гишүүн, нам, эвслийн бүлэг хуралдаанд оролцохгүй байх буюу түүнийг орхиж гарахыг хориглоно гэж заасан. 2.10-т, энэ дэгийн 2.9-д зааснаас бусад шалтгаанаар гишүүн  хуралдаанд оролцоогүй  буюу орхиж гарсан бол түүнийг хуралдаанд оролцож,  эсрэг санал өгсөнд тооцож санал хураалт явуулна гэсэн заалтууд байгааг дахин сануулъя.


Д.Лүндээжанцан: - Ийм учраас хэдийгээр хуралдааны танхимд орж ирээгүй ч гэсэн Үндсэн хууль илтэд зөрчсөн гэсэн асуудлаар биш бол Үндсэн хуульд нэмэлт өөрчлөлт оруулах асуудлаар биш бол ирцэд оруулна. Тэгээд түүнийг эсрэг санал өгсөнд тооцно гэсэн ийм дэг байна. Ийм учраас үүнийг манай энэ өрөө өрөөндөө сууж байгаа гишүүдэд  мэдэгдэх нь зүйтэй. Тэгээд ирж саналаа өгөхөд түрүүн тооллогын комиссоос зарласан байгаа.


Одоо манай Тамгын газрынхан туслалцана шүү дээ, Лувсанжав дарга.


Санал хураалт зохион байгуулах комисс өөрсдөө хуралдаад шийднэ шүү дээ. 


Ж.Гүррагчаа: - Саналын хуудас авч санал өгөөгүй байгаа гишүүд хуралдааны танхимд хүрэлцэн ирж, санал хураалтанд оролцохыг урьж байна. Өрөөндөө байгаа гишүүдийг санал хураалтанд ирж  оролцохыг урьж байна.


Т.Бадамжунай: - Одоогийн байдлаар 18 гишүүн орж ирээгүй байна. Энд байгаа 44 гишүүн санал өгсөн байгаа. Тэгээд цаг хэмнэх үүднээс ямар ч байсан 44 хүний санал дээр саналын комисс ажиллаж байя. 18 гишүүн орж ирж санал өгөх боломж нээлттэй байгаа гэдгийг хэлье.


М.Энхсайхан: - Санал хураалтыг дуусгаж байж л тоолно шүү дээ.


Т.Бадамжунай: - Энд санал өгөх боломжтой гишүүд ээ дахиад дуудъя, ирээгүй байгаа. Амаржаргал гишүүн ирж санал өгөхийг урьж байна. Бакей гишүүн, Батбаатар гишүүн, Батбаяр гишүүн, Баттулга гишүүн, Бат-Үүл гишүүн, Д.Бат-Эрдэнэ гишүүн, Гансүх гишүүн, Гантөмөр гишүүн, Ганхуяг гишүүн, Гончигдорж гишүүн, Гүндалай гишүүн, Мөнхтуяа гишүүн, Мурат гишүүн, Саираан гишүүн, Санжмятав гишүүн, Содномцэрэн гишүүн, Эрдэнэбүрэн гишүүн ирж санал өгөхийг хүсч байна.


Хөдөө болон гадаадад  томилолттой гишүүд нь Бадамдамдин гишүүн, Б.Батбаяр гишүүн, Г.Батхүү гишүүн, Баярсайхан гишүүн, Баярцогт гишүүн, Жаргалсайхан гишүүн, Ламбаа гишүүн, Одхүү гишүүн, Отгонбаяр гишүүн, Раш гишүүн, Сүхбаатар гишүүн, Шаравдорж гишүүн, З.Энхболд гишүүн, Н.Энхболд гишүүн. 


Тодорхой минут хүлээгээд санал хураалтыг хаана байхаа. 


Та нөхдийг ирэхийг урьж байна. Амаржаргал гишүүн, Бакей гишүүн,  Батбаатар гишүүн, Батбаяр гишүүн, Баттулга гишүүн, Бат-Үүл гишүүн, Д.Бат-Эрдэнэ гишүүн, Гансүх гишүүн, Гантөмөр гишүүн, Ганхуяг гишүүн, Гончигдорж гишүүн, Гүндалай гишүүн, Мөнхтуяа гишүүн, Мурат гишүүн, Саираан гишүүн, Санжмятав гишүүн, Содномцэрэн гишүүн, Эрдэнэбүрэн гишүүн.


Гишүүдийг багагүй хугацаагаар хүлээлээ. Тэгээд тооллогын комиссын нөхдүүд хуралдаад санал хураах үйл ажиллагаагаа хаая гэж шийдвэрлэж байгааг мэдэгдье. /15.55-17.10  цагт. Д.Цэндсүрэн/

Санал хураалт явуулах тооллогын комиссоос 17.06 цагт санал хураалт хаасныг мэдэгдэж, 17.07 цагт санал хураалтын хайрцгийн лацыг задалж саналын хуудсыг тоолов.

Д.Лүндээжанцан: - Эрхэм гишүүдээ, нууц санал хураалт явуулж дууслаа, одоо санал хураалтын дүнг танилцуулна. Санал хураах комиссын дарга Гүррагчаа гишүүн танилцуулна. Гүррагчаа гишүүнийг индэрт урьж байна.

Ж.Гүррагчаа: - Санал хураах комиссын тогтоол, Дугаар № 3, Санал хураалтын дүнгийн тухай. Санал хураах комиссоос тогтоох нь:

УИХ-ын гишүүн Ц.Нямдоржийг УИХ-ын даргын албан тушаалаас огцруулах үндэслэлтэй эсэх асуудлыг УИХ-ын Чуулганы нэгдсэн хуралдаанаар хэлэлцээд УИХ-ын даргыг огцруулах шаардлагагүй гэсэн Төрийн байгуулалтын байнгын хорооны саналаар нууц санал хураалт явууллаа. УИХ-ын Чуулганы нэгдсэн хуралдаанд нийт 44 УИХ-ын гишүүн байснаас санал хураалтанд 44 гишүүн оролцлоо. 

Санал хураах хайрцгийг нээхэд 44 хуудас гарсан ба хүчинтэй 44 хуудас, хүчингүй хуудас байсангүй. Санал хураах хуудсыг дэмжинэ, дэмжихгүй гэсэн санал тус бүрээр нэг бүрчлэн тоолж гаргахад дэмжинэ гэсэн саналын хуудас 30 ширхэг буюу санал хураалтанд оролцсон нийт гишүүдийн 68.18 хувь, дэмжихгүй гэсэн саналын хуудас 14 ширхэг буюу санал хураалтанд оролцсон нийт гишүүдийн 31.82 хувь байв.

Ингээд Комиссын дарга, комиссын нарийн бичгийн дарга, гишүүд гэсэн ийм тогтоол байна. Комиссын санал бол энэ Ардчилсан нам, Ард түмний намын удирдлагуудын тавьсан саналыг УИХ-ын гишүүд УИХ-ын хуралдаанаар хэлэлцэж шийдвэрлэх нь зүйтэй гэсэн ийм саналыг оруулж байна. Бид бол санал хураах комисс учраас санал хураалтанд оролцсон энэ дүнг та бүгдэд танилцууллаа. Анхаарал тавьсан явдалд баярлалаа.

Д.Лүндээжанцан: - Гүррагчаа гишүүнээс асууя. Санал хураах комиссын тогтоолыг танилцууллаа, Чуулганд оролцсон гишүүдийн, санал хураалтанд 44 гишүүн оролцсон байна, дэмжинэ гэсэн саналын хуудас 30 буюу 68.18, дэмжихгүй гэсэн саналын хуудас 14 буюу 31.82 хувь байна. Ингээд УИХ-ын комиссын тогтоолыг ирүүлсэн байна, санал хураалтын дүнгийн тухай. Энэ дээр түрүүн ярьсан, дэгд заасны дагуу ирцэнд ороод санал хураалтанд оролцохгүй бол татгалзсанд тооцно гэсэн 18 гишүүний саналыг ямар байр сууриар авч үзсэн бэ гэдэг асуултыг Гүррагчаа комиссын даргад тавъя. Тэгэхээр тооллогын комиссоос энэ асуудлаар тодорхой санал оруулж байна уу? Гүррагчаа гишүүн.

Ж.Гүррагчаа: - Баярлалаа, УИХ-аас томилогдсон энэ комисс бол санал хураалтын комисс байгаа юм. Тийм учраас санал хураалтын комисс бол энэ санал хураалтанд оролцсон энэ дүнг ямар нэгэн будилаангүй гаргах ийм үүрэгтэй. Энэ үүргээ бид хэрэгжүүлсэн гэж үзэж байгаа. Харин бусад намуудаас гаргасан тэр асуудлыг яаж авч үзэх, яаж тооцох, энэ асуудлаа Улсын Их Хурал өөрөө шийдэх нь зүйтэй гэж би хувьдаа хувь гишүүний хувьд бодож байна.

Д.Лүндээжанцан: - Оюун гишүүн асууя. Тооллогын комиссын тогтоолтой холбогдуулж.

С.Оюун: - Тэгэхээр санал хураалтыг яаж явуулах вэ, Ардчилсан намын хэлсэн санал байгаа, 17 гишүүний саналыг үгүй гэж өгсөн, Байнгын хорооны саналыг дэмжихгүй гэж өгснөөр тооцоорой гэж хэлснийг хэрхэх вэ гэдэг талаар Лүндээжанцан хурал даргалагч асуусан шүү дээ. Тэгэхэд Идэвхтэн дарга намынхаа бүлгийг төлөөлөөд 17 гишүүний саналыг огцруулахыг дэмжиж байна гэдгээр тооцоод санал хураалтаа явуулъя гэсэн, тэгж хэлсэн биз дээ, Идэвхтэн дарга. Би тэгвэл тэгж ойлгосон байна.

Д.Лүндээжанцан: - Их Хурлын хууль, дэг хоёрын хоорондын, нэг нь нууцаар санал хураана, дэг дээр бол татгалзсанд тооцно гэсэн 2 юм зөрчихөөд байна, энийг яах вэ гэж би нэлээд олон удаа хэлсэн шүү дээ, ийм учраас энийг жигдэлж тооллогын комисс саналаа оруулж ир гэсэн.

С.Оюун: - Дээрээс нь Ардчилсан намын бүлэг болохоор бид нар бас огцруулахын төлөө байна, 17 хүн огцруулахын төлөө дээр санал тооцоорой гэж хэлээд явсан, Иргэний зориг бас тийм байр суурьтай байсан, тэгээд энэ тооллогын комисс өөрсдөө шийдчих нь тийм эрхтэй юмуу? Санал хураах ёстой байсан юм биш үү, энэ Их Хурал дээрээ, тэр асуудлаар. Хуулий чинь тооллогын комисс өөрсдөө шийдэж байгаа юм шиг болчихлоо л доо.

Д.Лүндээжанцан: - Идэвхтэн гишүүн асууя.

Д.Идэвхтэн: - Би тэр хуралд оролцоогүй 17 гишүүний саналыг оруулж тооц гэсэн утгаар санал хэлээгүй шүү дээ, оруулж тооцох эсэх нь хуулин дээр юу гэж заасан юм бэ, тэрийг тооллогын комисс хууль зүй, эрх зүйтэйгээ үзэж байгаад, хуулиудыг үзэж байгаад тэрүүнтэй зохицуулаарай гэж хэлсэн шүү дээ, тэгэхээр тэр тооллогын комисс юу гэж үзсэн юм, тэрийг сонсмоор байгаа юм. Хоёрдугаарт энэ хуульчид ямар тайлбар өгөх юм, тэрийг бас сонсмоор байгаа юм. Би саналыг оруулаагүй, миний оруулсан саналаар ч бас хуулийг тайлбарлаж, ярьж болохгүй шүү дээ.

С.Оюун: - Намуудын саналыг авъя гэсэн учраас.

Д.Лүндээжанцан: - Санал хэлэх тухай яриагүй, одоо Тооллогын комисс, манай санал зохион байгуулах комиссын даргаас гишүүдээс асуух асуулт байна уу гэж би явуулж байна. Гүндалай гишүүн. Нямдорж дарга.

Ц.Нямдорж: - Лүндээ даргаа, би саналаа хэлчихье, тэгээд энэ асуудлыг дуусгая. Энэ тооллогын комиссын дүнг хүндэтгэж байна, хуулийн зөрчилтэй юм болчихлоо. Гэхдээ тэр Ардчилсан намын 17 гишүүний тоог оруулаад дүнгээ гаргаад ингээд тогтоолоо батлахыг би хүсч байна, энэ асуудлаар би янз бүрийн маргаан дэгдээх сонирхол алга. Ингээд энэ маргаанаа дуусгаад дараагийнхаа хүнийг томилоод ажилд нь оруулаад төрийн ажлын гацааг гаргавал яасан юм бэ, би энэ асуудлыг нууц санал хураалтаар шийдвэрлэнэ гээд хуулинд заачихсан байгаа, тэр ном журмынхаа дагуу яваг гэж бодсон. Харамсалтай нь Ардчилсан намын зөвлөлийн гишүүд хуулийн энэ илэрхий заалт дээр өөр байр суурь баримталлаа. Энэ бол гишүүдийн өөрсдийнх нь шийдвэр. Нөхцөл байдал ийм байгаа учраас тэр 18 хүнийхээ саналыг оруулж тооцоод тооллогынхоо дүнг гаргаад асуудлаа дуусгавал яасан юм бэ. Би энэ албыг хашиж байгаагийн хувьд ийм санал оруулж байна.

Д.Лүндээжанцан: - Дондог гишүүн.

Д.Дондог: - Саяын санал хураалт их сонин байдалд орж байна л даа, яагаад гэвэл нууц санал хураалтанд бүгдээрээ л оролцох ёстой. Тэгээд одоо илээр, манай намын гишүүд тийм саналтай байгаа гээд хэлсний дагуу санал хураалтанд тооцож болохгүй, дэгээр, би хүн хамгаалах гэж байгаа юм биш шүү, дэгээр бол болохгүй.

Нямдорж дарга өөрөө тэгж байгаа бол одоо ёстой энэ дээр би энэнд чинь оролцох боломжгүй гээд нэрээ татах л тийм л юм үлдэнэ шүү дээ, тэрнээс энийг баталгаажуулаад явна гэвэл дараагийн жишиг чинь нэг хэсэг нь зүгээр гарчихаад тэгээд санал хураалтанд нэг хэсэг нь ороод, тэрний тоогоор нөгөө хэсгий нь нэмээд яваад байх юм бол энд чинь байх Их Хурлын гишүүн ч гэж байхгүй, Ерөнхийлөгч, Ерөнхий сайд ч гэж байхгүй, ийм буруу жишиг тогтох гэж байна шүү дээ, би тэр утгаар нь хэлж байна.

Яагаад гэвэл Ардчилсан намынхан хэрвээ тийм саналтай байсан бол орж ирээд саналаа өгөөд гарчих нь уг нь зохимжтой байсан байхгүй юу, түрүүн намайг үг хэлэх гэхэд санал асуулга, үг дууслаа гээд явсан, яг ийм будилаан үүснэ гэдгийг харж л байсан. одоо бол энэ чинь маш хүнд байдалд орчихлоо шүү дээ. Ирцэнд тооцож болохгүй шүү дээ.

Тэгэхээр байгаа ирцэндээ санал хураасан дүнгээрээ энийг баталгаажуулаад, Нямдорж дарга тэгж байгаа бол саяынхаа хэлсэн саналаар яваад ингэж явахгүй бол тэр ирцийг энд тооцоод саяынхаар шийднэ гэвэл утгагүй болж байгаа байхгүй юу.

Д.Лүндээжанцан: - Нэг нь хууль, Их Хурлын хууль байж байдаг, Их Хурлын дэг байж байдаг, ийм зөрчил үүсээд байдаг. Гүндалай гишүүн .

Л.Гүндалай: - Тэгэхээр түрүүн тооллогын комиссынхон хэлж байхдаа ярьсан шүү дээ. Ардчилсан намын 17 гишүүн, бүр доод тал нь, уг нь бол 25 гишүүн, тэр гишүүд нь бас гарын үсгээ зурсан байгаа юм байна лээ, тэгэхээр 25 гэж тооцож болж байгаа юм, Ард түмний намын 1 гишүүн, ингээд 26 гишүүн энд ямарч байсан, энэ хуралд оролцохгүй, санал өгсөнд тооцоорой гэсэн, тэгэхээр эсрэг санал өгсөнд тооцно гэж ярьж байсныг бид нар өөрсдөө сонссон, энэ бүгд тэмдэглэгдэж авсан байгаа шүү, энд, нэгд.

Хоёрдугаарт Их Хурлын гишүүн нууц санал өгнө гэдэг бол тэр хүн ямар нэгэн дарамтанд орохгүй санал өгөх тэр эрхий нь тэр гишүүнд нь өгч байгаа юм. Би нууц санал өгнө гэдэг чинь би дарамтанд орохгүй гэж өгч байаа юм. Гэтэл намайг хамгаалж байгаа энэ хуулийн заалтыг би өөрөө жишээлбэл сайн дураараа уучлаарай, би ил өгчихье гээд өгч байгаа бол би бол дарамтанд орсон ч хамаагүй, үгүй ч хамаа байхгүй, ил тод өгье гэж байгаа юм. Тийм учраас нууц санал хураалт явуулж байгаа энэ үед гишүүн би энийгээ илээр, өөрөөр хэлбэл эсрэг санал өгч байна гэж намайг тооцоорой гэж хэлж байна гэдэг бол харин тэр хүн эрхээ бүрэн ухамсарлаж ойлгоод, дарамтгүй би харин ил өгч байгаа юм шүү гэж хэлж байгаа байхгүй юу. 

Тийм учраас тэр нууц санал өгнө, өгөхгүй, илээр өгөх асуудал бол тэр хувь гишүүний өөрийнх нь асуудал болчихоод байгаа юм. Тийм учраас өнөөдөр гишүүн өөрөө нууц санал өг, нууц санал өгч болно гэж хэлсээр байтал, хуулин дээр тэгж бичсээр байтал тийм эрхийгээ үгүй, би нууц биш илээр өгчихье, өөрөөр хэлбэл Нямдорж даргыг огцруулах дээр би өгч байна гэж хэлээд Ардчилсан намын гишүүд, Ард түмний намын гишүүд гарч байгаа асуудал бол энэ хүмүүс өөрсдөө яг саналаа өгч байна гэсэн үг, тийм биз, энэ нууц өгсөнтэй ялгаа байхгүй. Нууцаар өгсөн ч тэд нар тэгж өгөх байсан, ил бүр хэлээд өгч байгаа байхгүй юу. Тэгэхээр энийг санал өгсөнд тооцох хэрэгтэй.

Хоёрдугаарт нэгэнт яг энэ саналаар нь протоколоо ч бодсон, саяын миний хэлснийг ч бодсон Нямдорж дарга уначихаж байгаа байхгүй юу. Өөрөөр хэлбэл Их Хурлын гишүүдийн ихэнх нь энэ хуралд оролцсон хүмүүсийн ихэнх нь Нямдорж даргад итгэл үзүүлэхгүй гээд гарчихлаа, тэгэхээр Нямдорж дарга өөрөө хэлж байна шүү дээ, би өөрөө огцоръё, энийг ингээд аваад Ардчилсан нам, Ард түмний намын гишүүдийн саналыг тооцчих, та нар энд маргаад ноёны бөх шиг царайлаад ингээд байх шаардлагагүй гэж хэлж байна шүү дээ. Тийм учраас энэ саналы нь хүндэтгээд өнөөдөр бид асуудлаа шийдээд дараагийн дарааа томилоод явах ёстой шүү дээ. Тэгвэл харин Улсын Их Хурал гацахгүй, цаашаа яваад өгнө. Ер нь гацаж байгаа асуудлыг би хэлээд байгаа шүү дээ. Өөрсдөө гацаагаад байгаа шүү, тийм биз.

Одоо жишээлбэл энэ санал хураалт дээр Нямдорж даргын хэлснийг аваад явчих юм бол тэгэх юм бол энэ Их Хурал дараагийн даргаа томилоод явлаа, ангийн дарга гэсэн үг шүү дээ. Гэтэл бид нар нэг даргыг сольж болохгүй юм шиг яриад байж болохгүй шүү дээ. Тэгэхээр Нямдорж дарга өөрөө саналаа хэлж байна шүү дээ, тэгвэл намайг ингээд огцруулчих, боль, тэр саналы нь хүчинтэй тооцъё гээд, тэр яах ч арга байхгүй, гишүүн өөрөө та нууц санал өгч болно гэхэд би ил өгчихье, бид 17-уулаа, бид 18-уулаа ил өгч байна гээд байхад эний нь хүндэтгэхгүй байна гэж бас болохгүй шүү дээ. Тэгээд 18 дээр нэмэх нь 14, 32, энэ чинь үлдсэн 30 хүн, 30:32-оор уначихлаа шүү дээ. 

Тийм учраас энийг аль аль талы нь бодоод үзсэн өнөөдөр, улс орныхоо эрх ашгийг бодсон, саяын санал хураалтыг бодсон, Нямдорж даргын саяын хэлснийг бодсон ч гэсэн энэ асуудал дээр үнэхээр бид ажлаа цааш нь үргэлжлүүлээд явсан нь дээр гэж бодож байна. Тийм учраас Нямдорж даргын саяын намайг огцруулбал огцруул гэдгийг бид хүлээж авах хэрэгтэй.

Д.Лүндээжанцан: - Бид хэлсэн шүү дээ, энэ асуудлаар хурал даргалагчийн хувьд эрх мэдэл хүрэхгүй байна. Тийм учраас Тамгын газраа сонсоё, Их Хурлын тухай хууль, дэг хоёр зөрсөн байна. Энэ асуудлыг манай хурал зохион байгуулах комисс авч үзээд тэгээд тодорхой санал оруулж ир гээд, ингээд бид гаргасан байгаа шүү дээ, гэтэл энэ асуудлаар яг үр дүн гараад байна шүү дээ. Гансүх гишүүн, дараа нь Энхтүвшин гишүүн.

Л.Гансүх: - Баярлалаа. Тэгэхээр Гүндалай түрүүн их ойлгомжтой тайлбарлалаа, нууцаар хураана гэдэг бол санал өгөх гэж байгаа хүний эрхийг хамгаалж байгаа байхгүй юу, санал өгөх гэж байгаа хүн өөрөө илээр хураалгая, би илээр саналаа өгч байна шүү, яагаад гэвэл Төрийн байгуулалтын байнгын хороон дээр та нар нууцаар хамгаалаад гарч байсан энэ эрх баригч намууд, тийм учраас энэ дээр бид нар итгэхгүй байна, тийм учраас бид илээр өгөөд, тэгээд бид нар энд чинь та нарыг харъя, та нар яаж шийдэх нь вэ гээд бид харж байгаа шүү дээ. Бид нар бүгдээрээ өрөөндөө сууж байгаа, манай 17 гишүүн, сая Гүндалай гишүүн бид нартай цуг байж байгаад орж ирлээ.

Тийм учраас наадахь чинь, дээр нь юу вэ гэхээр Их Хурлын хуулийн хувьд бид нар ингээд тайлбарлалаа, нууцаар хураана гэдэг нь бид нарын эрхийг хамгаалж байгаа байхгүй юу, цаана нь Их Хурлын даргынхаа дарамтанд орчихвий гээд, бид нар айхгүй, Их Хурлын даргаас, тийм учраас илээр хэлж байна гээд гараад явчихаж байгаа байхгүй юу.

Хоёрдугаарт юу гэхээр дэгийн хуультай энэ зөрчилдөөгүй байхгүй юу, дэгийн хуулиар юу вэ гэхээр бид энэ асуудал дээр хэлээд хурал орхиж байгаа тохиолдолд энийг ирсэнд тооцдог ийм журамтай, дэгийн хуультай, тэрийг манайхан мөрдөөд явдаг, тэр Төсвийн хуулин дээр яаж байлаа даа, бид нарыг. Завсарлага авахаар чинь ирсэнгүй гээд хураагаад явдаг шүү дээ. Тийм учраас ийм юман дээр битгий марга. Тэгээд ерөнхийдөө энэ хүмүүс чинь өөрсдөө шударга шийдвэрээ гаргачихлаа. Нямдорж дарга дээр нь үгээ хэлчихлээ.

Д.Лүндээжанцан: - Энхтүвшин гишүүн.

Ө.Энхтүвшин: - Хуулин дээр яг юу гэж байна вэ? Улсын Их Хурлын гишүүд нууцаар саналаа хурааж гэж байна уу? Улсын Их Хурлын гишүүд болон Бүлэг, Зөвлөл гэж байна уу? Хуулийн дагуу л явъя. Улсын Их Хурал нууцаар гэдгийн учир юу байна вэ? Гишүүн бүхэн өөрийнхөө байр суурийг чөлөөтэй илэрхийлэх тийм бололцоог олгоно гэдэг утгаараа орсон юм биш үү, тэр нь энэ хуулин дээр яг юу гэж байна вэ? Тэрийг л сонсоё. Түүнээс биш өнөөдөр Нямдорж даргын хэлдэг ч, түрүүлж ярьдаг бас буруу байна. Хуулийн дагуу явъя, хуулиндаа яг юу гэсэн байна? 

Д.Лүндээжанцан: - Хэнээс асууж байна? Тооллогын комиссын дарга юмуу, эсвэл Тамгын газрын ерөнхий нарийн бичгийн дарга Лувсанжав хариулна.

Н.Лувсанжав: - Тэгэхээр энэ дэгийн 2.9, 2.10 бол тухайн асуудал нууц байна уу? Ил байна уу, тэрийг хамаарахгүйгээр нийтэд нь хамаарах ийм дэг байгаа юм. Тэгээд энд бол хэрвээ оролцохгүй байх буюу орхиж гарвал тухайн гишүүн, гишүүн гэж байгаа шүү, бусад шалтгаанаар, гишүүн хуралдаанд оролцоогүй буюу орхиж гарсан бол түүнийг хуралдаанд оролцож эсрэг санал өгсөнд тооцож санал хураалт явуулна гэсэн байгаа.

Их Хурлын тухай хуулийн 10.3 дээр бол Их Хурлын даргыг чөлөөлөх, огцруулах асуудлыг нууц санал хураалтаар шийдвэрлэнэ гээд заасан юм, тэгээд энэ нууц санал хураалт бол аливаа гишүүн саналаа илэрхийлэхдээ аливаа нэгэн субъектээс дарамтгүйгээр саналаа өгөх тэр боломжийг олгох шаардлага байгаа юм. Энэ ганцхан Их Хурлын даргын зүгээс ч биш, тухайн намын бүлгээс ч ялгаагүй дарамтгүй байх ёстой. Дарамтаас нь арилгахын тулд нууц санал хураалтаар энэ асуудлыг шийднэ гээд хуулинд нь заасан байгаа юм.

Тийм учраас уг нь Их Хурал энэ асуудлыг хуулийн дагуу шийдлээ гэж хаана ч гэсэн хэлэх, тэр үндэслэлээ хамгаалах үндэстэйгээ ухамсарлах юм бол энэ санал хураалтанд ороогүй хүмүүс нууцаар саналаа өгчихвөл зүгээр юм байгаа юм гэж би хувьдаа бодож байна.

Д.Лүндээжанцан: - Энхсайхан гишүүн.

М.Энхсайхан: - Горимын санал байна, нэгдүгээрт хийсэн ажлаа бид нар баталгаажуулах хэрэгтэй. Тэгэхээр яах вэ гэхээр нууц санал хураалт болсон, нууцаар саналаа өгсөн хүмүүс, саяын ажлын хэсгийнхний хийсэн дүгнэлтийг бид нар энд байгаа бүрэлдэхүүнээрээ эхлээд тэрийг баталгаажуулах хэрэгтэй, тэгээд дараа нь дараачийн асуудлаа ярилцъя.

Ярилцах гэж байгаа бол тэр 17 гишүүнийг орох, орохгүй гэж ярилцах гэж байгаа бол Ардчилсан намын зөвлөлийн 17 гишүүн энд ирээд суучихаад ярилца, суулгаж байж ярилцана, тийм асуудал нээлттэй гэж ярих гэж байгаа бол, тэр 17 гишүүнийг оруулж ирье. Гэхдээ өмнө нь хийсэн ажлаа баталгаажуулчих, тэгээд дараа нь тэрийг яръя гэдэг энэ горимын саналыг хүлээж аваач гэж хэлэх байна.

Д.Лүндээжанцан: - Хэрвээ ийм л дээ, нууц санал хураалтын дүнг тооллогын дүнг тооллогын комисс оруулж ирээд огцруулах санал дэмжихгүй бол тэгээд одоо протоколд тэмдэглэгдээд яваад өгнө. Тогтоол гарахгүй, Лувсанжав дарга дахиад хариулъя. Бид бол Тамгын газраас мэргэжилэ, арга зүйн зөвлөгөөг авахгүй бол болохгүй. Хэрвээ огцруулах шийдвэр тооллогын комисс оруулж ирсэн бол тэрэн дээр харин санал хурааж Их Хурал, Цэцийн Их Хурлын даргыг огцруулах үндэслэлтэй гэсэн дүгнэлтийг хүлээн авсан бол тогтоол гаргана гэснийхээ дагуу тогтоол гаргана гэсэн ийм л юм байгаад байгаа юм. Лувсанжав дарга.

Н.Лувсанжав: - Нууц санал хураалтын дүнгээр хэрвээ огцруулахгүй гэж дүн гарсан бол тогтоол гарах тухай асуудал байхгүй. Яагаад гэвэл энэ Их Хурлын тухай хуулийн 10.4-т заасан юм. Тийм болохоор Их Хурал энэ Цэцийн дүгнэлтийг хүлээн авна гэдэг маань энэ Байнгын хорооны саналыг дэмжихгүй гэдэг саяын тохиолдолд бол тэр санал нь давамгайлсан нөхцөлд гэсэн үг шүү дээ. Тэгэхээр тэр дүнгээр хэрвээ Их Хурлын даргыг огцруулахгүй гэсэн Байнгын хорооны санал шаардлагагүй гэсэн санал дэмжигдэх юм бол тогтоол гарах тухай асуудал байхгүй.

Д.Лүндээжанцан: - Идэвхтэн гишүүн.

Д.Идэвхтэн: - Тэгэхээр одоо хууль эрх зүйн ойлгомжгүй орчинд бид нар байна л даа. Ойлгомжтой болцгоохын тулд хуулиа дахин сайн үзэх, харах шаардлагатай байна, Тамгын газар энэ чиглэлд бас Их Хуралд туслах хэрэгтэй байна, дахин хуулиудыг үзээч гэж. Тэгээд бид нар ч гэсэн дотроо ярилцах шаардлагатай байна, тийм учраас Бүлэг завсарлага авч байна. Маргааш өглөө хүртэл.

Д.Лүндээжанцан: - Өнөөдрийн хуралдаан завсарлалаа, маргааш 10 цагаас хуралдаан үргэлжилнэ.

Хуралдаан 17 цаг 45 минутанд өндөрлөв.

Соронзон хальснаас буулгасан:

Хуралдааны нарийн 

